
ገጽ  4“ስለኢትዮጵያ... ወደ ገጽ 4 ዞሯል

ጌትነት ተስፋማርያም

አዲስ አበባ፡- ስለ ኢትዮጵያ ይበልጥ ልንነጋገር 
የሚገባን ወቅት አሁን ነው ሲሉ የአዲስ አበባ ከተማ 
አስተዳደር ከንቲባ አዳነች አቤቤ ተናገሩ። ኢፕድ 
ያዘጋጃቸው “ስለኢትዮጵያ” መድረኮች ላይ የተነሱ ሃሳቦች 
ለሀገራዊ ምክክር ኮሚሽኑ ግብዓት እንደሚሆኑም ከንቲባ 
አዳነች አቤቤ ገልጸዋል።

 “አዲስ አበባ የኢትዮጵያ ተምሳሌት” በሚል ርዕስ 
የተሰናዳው 14ኛው “ስለኢትዮጵያ” የፓናል ውይይትና 
የፎቶግራፍ ዐውደ-ርዕይ ትናንትና በሳይንስ ሙዚየምና 
በመስቀል አደባባይ ተካሂደዋል። 

የዕለቱ የክብር እንግዳ የአዲስ አበባ ከንቲባ 
አዳነች አቤቤ እንደተናገሩት፤ በውይይት የማይፈታ 
ቋጠሮ ባለመኖሩ ኢትዮጵያን በሚመለከት ጉዳይ ሁሉ 
መወያየትና መደማመጥ ያስፈልጋል። 

“ስንነጋገር ይበልጥ እንተዋወቃለን፤ ሀገራችንን 
እናበለጽጋለን” ያሉት ከንቲባ አዳነች፤  ስለ ኢትዮጵያ 

“ፕሮጀክቶች... ወደ ገጽ 6 ዞሯል

“ስለኢትዮጵያ ይበልጥ ልንነጋገር የሚገባን 
ወቅት አሁን ነው”

- የአዲስ አበባ ከተማ ከንቲባ አዳነች አቤቤ

ቃልኪዳን አሳዬ

አዲስ አበባ፡- ፕሮጀክቶች ተጀምረው በተያዘላቸው 
ጊዜና በጀት መጠናቀቅ አለባቸው የሚለው እሳቤ እንደ 
አዲስ ባህል እየተወሰደ ያለበት ጊዜ ላይ ነን ሲሉ የገንዘብ 
ሚኒስትር ዴኤታው እዮብ ተካልኝ (ዶ/ር) ገለጹ።

የኢትዮጵያ ፕሬስ ድርጅት ከአዲስ አበባ ከተማ 
አስተዳደር ጋር በመተባበር ያዘጋጀው 14ኛው 
“ስለኢትዮጵያ” የፓናል ውይይት በትናንትናው ዕለት 
በሳይንስ ሙዚየም ተካሂዷል፡፡ 

  “አዲስ አበባ የኢትዮጵያ ተምሳሌት” በሚል መሪ 
ሃሳብ በተካሄደው የፓናል ውይይት ላይ  የመወያያ 

“ፕሮጀክቶች ተጀምረው መጠናቀቅ አለባቸው የሚለው 
እሳቤ አዲስ ባህል እየሆነ ነው”

-እዮብ ተካልኝ (ዶ/ር) የገንዘብ ሚኒስትር ዴኤታ 

ስንወያይ ሁሉም ወገን ያገባዋል ማለት አለብን ሲሉ 
ተናግረዋል።   

ሃሳብ ያላችሁ ሁሉ ስለኢትዮጵያ ብላችሁ 
እንኩ በሉን፤ እኛም ጠቃሚውን በመውሰድ ቀምረን 
እንጠቀመዋለን ብለዋል። 

አዲስ አበባ ለመዘመን የምትሮጥ ከተማ በመሆኗ 
ለሃሳብ፣ ለንግግርና ለመቻቻል የሚደረጉ ሥራዎችን 
እንደምትደግፍ አስታውቀዋል።  

ኢፕድ ያዘጋጀው ስለኢትዮጵያ መድረክም እንደሀገር 
የሚጠቅሙን ሃሳቦች የሚፈልቁበት ነው ያሉት ወይዘሮ 
አዳነች፤ ስለኢትዮጵያ መድረክ ለሀገራዊ ምክክሩ ግብዓት 
የሚሆን ሃሳብ የያዘ ነው ሲሉ አመላክተዋል። 

   ወይዘሮ አዳነች እንደገለጹት፤ የኢፕድ ስለኢትዮጵያ 
መድረኮችና በመድረኩ የሚነሱ ሃሳቦች ለሀገራዊ ምክክር 
ኮሚሽኑ ግብዓት የሚሆኑ ናቸው፤ በመሆኑም መድረኩ 
ወቅታዊና አስፈላጊ ነው።   

ጽሁፍ ያቀረቡት የገንዘብ ሚኒስትር ዴኤታው ዶክተር 
እዮብ ተካልኝ እንደገለጹት፤ ፕሮጀክቶች ተጀምረው 

በኢትዮጵያ የሀገረ... ወደ ገጽ 6 ዞሯል

ጌትነት ተስፋማርያም

አዲስ አበባ፡- በኢትዮጵያ በዘመናዊ ሀገረ 
መንግሥት ግንባታ ሂደት ውስጥ ከ19ኛው 
ክፍለ ዘመን ጀምሮ ጥያቄ ሲነሳባቸው የነበሩ 
የአካታችነት ጥያቄዎች ከአምስት ዓመታት 
ወዲህ ምላሽ ማግኘታቸውን በኢፌዴሪ የሕዝብ 

በኢትዮጵያ የሀገረ 
መንግሥት ግንባታ ሂደት 
ጥያቄ ሲነሳባቸው የነበሩ 
የአካታችነት ጥያቄዎች 
አሁን ምላሽ አግኝተዋል

በመዲናዋ የሚካሄዱት 
ሰው ተኮር ፕሮጀክቶች 

ለክልሎች ተሞክሮ 
የሚሆኑ ናቸው

በተያዘላቸው ጊዜና በጀት መጠናቀቅ አለባቸው የሚለው እሳቤ 
እንደ አዲስ ባህል እየተወሰደ ያለበት ጊዜ ላይ ነን፡፡

በአሁኑ ወቅት በኢትዮጵያ እየተከናወኑ ያሉ ፕሮጀክቶች 
ኢትዮጵያውያን በራሳቸው አቅም መሥራት እንደሚችሉ 
የታየባቸው መሆናቸውን ያነሱት ዶክተር እዮብ፤ ኢትዮጵያ 
ከአፍሪካ ትልቋ ኢኮኖሚ ትሆናለች የሚለውን እሳቤ አጠናክሮ 
ለማስቀጠል ፕሮጀክቶችን የመፈጸም አቅማችንን አሁን ካለውም 
በላይ ማሳደግ አለብን ብለዋል። 

   “ፕሮጀክቶችን ጀምሮ መጨረስ ሳይሆን ጨርሶ መጀመር 
የታየበት ጊዜ አሁን ነው” ሲሉ የጠቀሱት ሚኒስትር ዴኤታው 

ሄለን ወንድምነው

አዲስ አበባ፡- “ኢትዮጵያ በዓለም አቀፍ  የባለብዙ 
ወገን መድረኮች ከራሷ አልፋ ለአፍሪካውያን ድምጽ 
መሆን ችላለች” ሲሉ በውጭ ጉዳይ ሚኒስቴር የዓለም 
አቀፍ ተቋማት ጉዳዮች ዳይሬክተር ጀኔራል አቶ 
ልዑልሰገድ ታደሠ ተናገሩ።

ኢፕድ ከአዲስ አበባ ከተማ አስተዳደር ጋር 
በመተባበር ያዘጋጀው 14ኛው “ስለኢትዮጵያ” የምክክር 
መርሐግብር “አዲስ አበባ የኢትዮጵያ ተምሳሌት” በሚል 
ርዕስ በትናንትናው ዕለት ተካሂዷል፡፡

   በመድረኩ ላይ በውጭ ጉዳይ ሚኒስቴር የዓለም 
አቀፍ ተቋማት ጉዳዮች ዳይሬክተር ጀኔራል አቶ 
ልዑልሰገድ ታደሰ “አዲስ አበባ ከተማ የዲፕሎማሲ 
ማዕከልነቷን አጠናክራ ለማስቀጠል ማድረግ ያለባት 
ቀጣይ አቅጣጫዎች” በሚል ርዕስ የመወያያ ጽሁፍ 
አቅርበዋል።

እንደ አቶ ልዑልሰገድ ገለጻ፣ የኢትዮጵያን የባለብዙ 
ወገን የዲፕሎማሲ መንገድ የከፈተው የዓድዋ ድል ነው። 
በዚህም ኢትዮጵያ በባለብዙ ወገን የውይይት መድረኮች  
ከራሷ አልፋ ለአፍሪካውያን ድምጽ መሆን ችላለች ሲሉ 
አስረድተዋል፡፡

 በቅርቡ የብሪክስ አባል መሆኑዋ ደግሞ የባለ ብዙ 
ወገን መድረኮችን ለማዘጋጀትና የዲፕሎማሲ ማዕከልነቷን 
አጠናክራ ለማስቀጠል የበለጠ ያግዛል ብለዋል።

ኢትዮጵያን በተለያዩ ዘመናት ያስተዳደሯት መሪዎች 
በባለብዙ ወገን የውይይት መድረኮች ላይ ከፍተኛ ብቃት 
ያለው አመራር መስጠታቸው አዲስ አበባ በዓለም 
አቀፍ ደረጃ ሶስተኛዋ የዲፕሎማሲ መዲና እንድትሆን 
ማድረጉንም ጨምረው አስረድተዋል፡፡

በተያያዘም ስለኢትዮጵያ የምክክር መድረክ 
የሀገሪቱን የዲፕሎማሲ ማዕከልነት አጠናክሮ ለማስቀጠል 
እድል ይፈጥራል ሲሉ አቶ ልዑልሰገድ ተናግረዋል።

የዓለም የዲፕሎማሲ እንቅስቃሴ ተለዋዋጭ መሆኑና 
በተለይም የዓለም አቀፍ የሃይል አሰላለፍ እየተቀየረ 
በመምጣቱ ልክ እንደ ስለኢትዮጵያ አይነት የውይይት 
መድረኮችን በማዘጋጀት ሰፊ ውይይት በማድረግ የአዲስ 
አበባን የዲፕሎማሲ ማዕከልነት አጠናክሮ ማስቀጠል 
ይገባል ብለዋል።

   የሀገሪቱን ሰላምና ብልጽግና አጠናክሮ በማስቀጠል፣ 
አዲስ የዲፕሎማቲክ ቡድን መመስረት፣ ዲጅታል 
ኢትዮጵያን እውን በማድረግ እና ሌሎች በርካታ ሀገራዊ 
ሥራዎችን መሥራት እንደሚገባ ጨምረው ገልጸዋል፡፡ 

አዲስ አበባ በዓለም አቀፍ ደረጃ ሶስተኛዋ 
የዲፕሎማሲ መዲና ናት ያሉት አቶ ልዑልሰገድ፤ ከ100 
በላይ የተለያዩ ሀገራት ኤምባሲዎች፣ 67 የዓለም አቀፍ 
ድርጅቶችና ከ600 በላይ መንግሥታዊ ያልሆኑ ተቋማት 
መገኛ መሆኗን አመላክተዋል። 

“ስለኢትዮጵያ" የውይይት መድረክ የሀገሪቱን 
ዲፕሎማሲ ከማጠናከሩም በተጨማሪ ለዲፕሎማሲው 
ግብዓት የሚሆኑ በርካታ ሃሳቦች የሚንሽራሽርበት 
በመሆኑ ሁሉም ባለድርሻ አካላት እገዛ በማድረግ 
ተጠናክሮ ሊቀጥል እንደሚገባ አሳስበዋል፡፡ 

“ የኢፕድ የፎቶግራፍ አውደ ርዕይና የፓናል 
ውይይት ከዚህ ቀደም በ13 የክልል ከተሞች በተለያዩ 
ርዕሰ ጉዳዮች ኢትዮጵያ እያሸነፈች ትሻገራለች” በሚል 
መሪ ሀሣብ ሲካሄደ የቆየ መሆኑ የሚታወስ ነው።

“ኢትዮጵያ በባለብዙ ወገን 
መድረኮች ከራሷ አልፋ 
ለአፍሪካውያን ድምጽ 

መሆን ችላለች”
-አቶ ልዑልሰገድ ታደሠ 

ማርቆስ በላይ

 አዲስ አበባ፡- የኢትዮጵያና ፓኪስታን ግንኙነት 
ወደላቀ ደረጃ ለማሸጋገር የትብብር ማዕቀፎች 
በመተግበር ላይ እንደሚገኙ በፓኪስታን የኢትዮጵያ 
ኤምባሲ አስታወቀ።

በፓኪስታን የኢትዮጵያ ባለሙሉ ሥልጣን 
አምባሳደር ጀማል በከር እንደገለጹት፤ በኢትዮጵያና 
ፓኪስታን መካከል በትብብር መሥራትና ወዳጅነት 
እንዲጎለብት ለማድረግ በተሰሩ ሥራዎች ውጤት 
አስገኝተዋል።

የኢትዮጵያና የፓኪስታን ዲፕሎማሲያዊ 
ግንኙነት ወደ አዲስ ምዕራፍ በመሸጋገሩ የሁለቱን 
ሀገሮች የዲፕሎማሲ ግንኙነቶች ተጠናክረው 
መቀጠላቸውን ገልጸው፤ በሀገራቱ መካከል በትብብር 
መሥራትና  ወዳጅነት እንዲጎለብት ጥረት መደረጉን 
በኢኮኖሚ ዲፕሎማሲ ፣ ንግድና ኢንቨስትመንትን 
ጨምሮ በቱሪዝምና ሌሎች ዘርፎች ትብብራቸው 
እያደገ መምጣቱን አስረድተዋል። 

የሁለቱ ሀገራት ግንኙነት በሁለትዮሽ፣ በቀጣናዊና 
በባለብዙ ወገን ዲፕሎማሲ ግንኙነት ይበልጥ 
ተጠናክሮ ቀጥሏል ያሉት  አምባሳደሩ፤ የሀገራቱን 
ግንኙነት ወደ ላቀ ደረጃ ማሸጋገር የሚያስችሉ 
የትብብር ማዕቀፎች በመተግበር ላይ ይገኛሉ 
ብለዋል።

በኢትዮጵያ የውጭ ቀጥታ ኢንቨስትመንት፣ 
ንግድ እና የንግድ አገልግሎት ማነቆዎችን ለመፍታት 
በትኩረት እየተሠራ ይገኛል። በተለይም በግብርና፣ 
በማኑፋክቸሪንግ፣ በማዕድን ቁፋሮና በመሳሰሉት 
ወሳኝ ዘርፎች መሻሻል መታየቱንም አስረድተዋል።

የኢትዮጵያ አየር መንገድ ወደ ፓኪስታን  በራራ 
መጀመሩ የሀገራቱን  የሕዝብ ለሕዝብ ግንኙነት 
ለማጠናከር መልካም አጋጣሚ መፍጠሩን ጠቅሰው፤ 
ግንኙነቱ ከኢትዮጵያ አልፎ ለመላው አፍሪካ አህጉር 
በር መክፈቱን ገልጸዋል።

የሁለቱን ሀገራት የኢኮኖሚ ትብብር ለማጠናከር  
ተግዳሮቶችን  በመለየት ጠንካራ ተቋማዊ ትስስር 

የኢትዮጵያና ፓኪስታን ግንኙነት ወደላቀ ደረጃ 
ለማሸጋገር የትብብር ማዕቀፎች በመተግበር 

ላይ ይገኛሉ

እንዲፈጠር ተደርጓል ያሉት አምባሳደር ጀማል፤ 
ለንግድና ኢንቨስትመንት ግንኙነቶችን ለማስፋፋት 
ስምምነት ለመፈራረም ተችሏል ብለዋል።

 "የኢትዮ-ፓኪስታን የቢዝነስ ፎረም" መድረክ 
የንግድ ማህበረሰቦች አዲስ ምዕራፍ መክፈቱን 
አንስተው፤ ኢትዮጵያ ከፓኪስታን ጋር ያላትን 
የሁለትዮሽ ግንኙነት ወደ ላቀ ደረጃ ለማድረስ 
በቁርጠኝነት እንደምትሰራ ገልጸዋል።

 የፓኪስታን ህዝብና መንግሥት በኢትዮጵያ 
ላይ ይደረጉ የነበሩ ያልተገቡ የውጭ ጫናዎችን 

በመቃወም የማያወላውል ድጋፍ ማድረጋቸውን 
አምባሳደሩ አስ ታውሰዋል። 

ፓኪስታን ከኢትዮጵያ ጎን እንደቆመች ኢትዮ 
ጵያም ከፓኪስታን ጎን እንደምትቆም ጠቅሰው ፣ 
የሁለቱን ሀገራት የጋራ ትብብር በዘላቂነት ለማስቀጠል 
የሚሠራ መሆኑን አመላክተዋል።  

 ሁለቱ ሀገራት የአየር ንብረት ለውጥን ለመከላከል 
የጋራ ቁርጠኝነት እንዳላቸው አመልክተው፤ የኢት 
ዮጵያ አረንጓዴ ሌጋሲ ኢኒሼቲቭ በፓኪስታን 
የኢፌዴሪ ኤምባሲ ተግባራዊ መደረጉን ገልጸዋል። 

አምባሳደር ጀማል በከር

ሳሙኤል ወንደሰን 

   አዲስ አበባ፦ በተያዘው አዲሱ በጀት ዓመት 180 
ሺህ ዜጎችን የንጹህ መጠጥ ውሃ ተጠቃሚ ለማድረግ 
እየተሠራ እንደሆነ የጋምቤላ ክልል ውሃና ኢነርጂ 
ቢሮ አስታወቀ። በክልሉ ለመጠጥ ውሃ ፕሮጀክቶች 
ከአንድ ቢሊዮን ብር በላይ እንደሚያስፈልግም 
ገልጿል። 

 የጋምቤላ ክልል የውሃና ኢነርጂ ቢሮ ኃላፊ 
አቶ ሪያል ጀንግፓር ለኢትዮጵያ ፕሬስ ድርጅት 
እንደተናገሩት፤ በክልሉ ከፍተኛ የንጹህ መጠጥ 
ውሃ ችግር አለ። ይንን ችግር ለመቅረፍ የሚያስችሉ 
ፕሮጀክቶችን ለመገንባት ደግሞ ከአንድ ቢሊዮን ብር 
በላይ ያስፈልጋል። 

በተያዘው በጀት ዓመት 180 ሺህ ዜጎችን የንጹህ 
መጠጥ ውሃ ተጠቃሚ ለማድረግ እየተሠራ ነው 
ያሉት አቶ ሪያል፤ በክልሉ ያለውን የመጠጥ ውሃ 
ችግር በዘላቂነት ለመፍታት ከግብረሰናይ  ድርጅቶች 

በክልሉ  180 ሺህ ዜጎችን የንጹህ 
መጠጥ ውሃ ተጠቃሚ ለማድረግ 

ዕቅድ ተይዟል
እና ከማህበረሰቡ ጋር በመተባበር እየተሰራ መሆኑን 
ገልፀዋል። 

እንደ ኃላፊው ገለፃ፤ በክልሉ ከሚኖሩ ዜጎች 
ውስጥ 180 ሺህ የሚሆነው ማህበረሰብ የንፁህ 
መጠጥ ውሃ ያገኛል።  በከተማው የሚታየውን 
ከፍተኛ የንፁህ መጠጥ ውሃ እጥረትን ለመቅረፍ 
የተለያዩ የተራድኦ ድርጅቶች ቃል ገብተዋል። 
በዚህም በተያዘው በጀት ዓመት 180 ሺህ ዜጎች 
ተጠቃሚ ለማድረግ ታቅዷል።

 የውሃና ኢነርጂ ሚኒስቴር በ170 ሚሊዮን ብር 
በጋምቤላ ክልል የንጹህ መጠጥ ውሃን ተደራሽ 
ለማድረግ ፕሮጀክት ቀርጾ እየሠራ መሆኑን ገልጸው፤ 
ግንባታው እየተጠናቀቀ በመሆኑ የማህበረሰቡን 
ችግር በተወሰነ መልኩ የሚፈታ ነው ብለዋል።

ቢሮው በ2008 ዓ.ም የተጀመሩ ነባር 
ፕሮጀክቶችን አጠናቆ አዳዲስ ፕሮጀክቶችን 
ለመጀመር ማቀዱን አስታውሰው፤ በክልሉ የንፁህ 
መጠጥ ውሃን ተደራሽ ለማድረግ በአመራሮች 

ትኩረት ቢሰጥም የበጀት እጥረት ማነቆ ሆኗል። 
ከዚህም ባለፈ የመሠረተ ልማት ችግር ለመጠጥ ውሃ 
ተደራሽነት ተግዳሮት መሆኑን ተናግረዋል።

 በአኮቦ ወረዳ በቂ የመሠረተ ልማት ግንባታ 
አለመኖር ወረዳው ውሃ እንዳያገኝ፣ ትምህርት 
ቤት እና ጤና ጣቢያ እንዳይገነባ መሠናክል ሆኗል 
ብለዋል።  

አቶ ሪያል ጀንግፓር



ገጽ 3አዲስ ዘመን   ማክሰኞ ነሐሴ 30 ቀን 2015 ዓ.ም

በ

ራ
 ጌትነት ተስፋማርያም

አዲስ አበባ፡- የኢትዮጵያ ፕሬስ ድርጅት ስለኢትዮጵያ 
መድረክን በማዘጋጀት ትልቅ ሥራ አከናውኗል ሲሉ 
የአዲስ አበባ ከተማ ከንቲባ አዳነች አቤቤ ተናገሩ።

የኢትዮጵያ ፕሬስ ድርጅት ከአዲስ አበባ ከተማ 
አስተዳደር ጋር በመተባበር ያዘጋጀው 14ኛው 
“ስለኢትዮጵያ” የፎቶግራፍ አውደ ርዕይ በአዲስ አበባ 
መስቀል አደባባይ በከንቲባ አዳነች አቤቤና በኢትዮጵያ 
ፕሬስ ድርጅት ዋና ሥራ አስፈጻሚ አቶ ጌትነት ታደሠ 
ተመርቆ ለዕይታ ክፍት ሆኗል።

አውደርዕዩን መርቀው ከከፈቱ በኋላ ንግግር 
ያደረጉት ከንቲባ አዳነች፤ ስለኢትዮጵያ መድረክ አዲስ 
አበባ የኢትዮጵያ ተምሳሌት መሆኗን ያሳየና ምክክር 
ለማድረግ ግብዓት የተገኘበት ነው ብለዋል።

ኢፕድ እንደዚህ አይነት የከተማዋን ገጽታ ለሕዝብ 
የሚያሳዩ የፎቶግራይ አውደርዕዮችንና የምክክር 
መድረኮችን በማዘጋጀቱ ምስጋና አቅርበዋል። በቀጣይም 
ከሚዲያው ጋር በጋራ ተባብረን መስራታችንን 
እንቀጥላለን ሲሉ ተናግረዋል። 

 ከንቲባ አዳነች እንደገለጹት፤ በፎቶግራፍ አውደርዕዩ 
የአዲስ አበባን የቀድሞ ገጽታና የአሁን መልክ በማሳየት 
ምን ያክል ሰፋፊ ሥራዎች እየተከናወኑ ለከተማዋ ሕዝብ 
በግልጽ የሚያሳይ ነው። 

በመዲናዋ የተከናወኑ ፕሮጀክቶችን ሕያው ምስክር 
ሆኖ የሚያሳየውን አውደርዕይ የመዲናዋ ነዋሪዎች 
የመንግሥት ሠራተኞችና ሌሎች የህብረተሰብ ክፍሎች 
እንዲጎበኙት ጥሪ አቅርበዋል።  

ስለኢትዮጵያ መድረክ በአዲስ አበባ መካሄዱ 
የውይይት ባህልን ለማዳበርና በጋራ ለመሥራት 
ይጠቅማል ብለዋል።

“የኢትዮጵያ ፕሬስ ድርጅት ስለኢትዮጵያ መድረክን በማዘጋጀት 
ትልቅ ሥራ አከናውኗል”

 - ከንቲባ አዳነች አቤቤ

አዲስ አበባ የኢትዮጵያ ተምሳሌት ስለሆነች፣ የኢትዮ 
ጵያውያን ባህል፣ ወግና አንድነትን እንመለከትበታለን 
ያሉት ከንቲባዋ፤ በጋራ በመሥራት ሀገራችንን መለወጥ 
ይገባናል ሲሉ መልዕክት አስተላልፈዋል። 

የፎቶግራፍ አውደ ርዕዩ በአዲስ አበባ ከተማ 
በተለያዩ ዓመታት የነበሩ ገጽታዎችን፣ የከተማዋን ልዩ ልዩ 
ሥራዎችን፣ ሜጋ ፕሮጀክቶችን፣ ሰው ተኮር ተግባራትን 
ጨምሮ ልዩ ልዩ ሁነቶችን የሚያሳዩ ፎቶግራፎችን ያካተተ 

መሆኑን አስረድተዋል። 
   ኢትዮጵያ መልከ ብዙ ናት ያሉት ከንቲባዋ፤ ይህን 

መልከ ብዙነት በፍቅርና በመከባበር ጌጧ ያደረገችው 
አዲስ አበባ ከዋና ከተማነት ልቃ የኢትዮጵያ ተምሳሌት 
መሆኗን ገልጸዋል። 

ጠንካራ የአካታችነት ፖለቲካዊና ማህበራዊ ተሳትፎ 
እንዲኖር እንዲሁም ኢኮኖሚያዊ ተጠቃሚነትን 
ለማረጋገጥ የዚህ ዓይነት መድረኮች አስተዋጽአቸው የላቀ 

ነውና እንደግፋቸዋለን ብለዋል።
የፎቶግራፍ አውድ ርዕዩን ሚኒስትሮች፣ የአስተ 

ዳደሩ የሥራ ኃላፊዎች፣ የኃይማኖት አባቶች፣ 
የሀገር ሽማግሌዎችና የተለያዩ የከተማዋ ነዋሪዎች 
ጎብኝተውታል።

 ስለኢትዮጵያ የፎቶግራፍ አውደርዕይ እስከ 
ጳጉሜን 6 ቀን 2015 ዓ.ም ድረስ በነፃ ለዕይታ ክፍት ሆኖ 
እንደሚቆይ ታውቋል።

ዳግማዊት አበበ

አዲስ አበባ፡- ነገ ጷጉሜን 1 ቀን የሚከበረው 
የአገልጋይነት ቀን “ኢትዮጵያን እናገልግል” በሚል መሪ 
ሃሳብ በተለያዩ ኩነቶች እንደሚከበር  ሀገራዊ የአገልጋይነት 
ቀን ኮሚቴ አስታውቋል፡፡

ቀኑን አስመልክቶ የትራንስፖርትና ሎጅስቲክስ 
ሚኒስትር ዶክተር ዓለሙ ስሜ፣ የሲቪል ሰርቪስ ኮሚሽን 
ኮሚሽነር ዶክተር መኩሪያ ኃይሌ እና የጤና ሚኒስትሯ 
ዶክተር ሊያ ታደሰ ለመገናኛ ብዙኃን ትናንት የጋራ ጋዜጣዊ 
መግለጫ ሰጥተዋል።

በጋዜጣዊ መግለጫው ወቅት የትራንስፖርት እና 
ሎጀስቲክ ሚኒስትር ዶክተር አለሙ ስሜ እንደገለጹት፤ 
ኢትዮጵያ ብዙ ቅን አገልጋዮች አሏት። በአገልጋይነት ቀንም 
በተለያዩ ሙያ ላይ ተሰማርተው ኢትዮጵያን እያገለገሉ 
ያሉ አገልጋዮች የሚመሰገኑበትና ከፍ የሚሉበት ነው። 
ኃላፊዎች እና አመራሮች አቅጣጫ ከማስቀመጥ ባሻገር 
ፈጻሚ ቦታዎች ላይ በመሆን ሲያገለግሉ የሚውሉበት ቀን 
ነው። በዕለቱም ከንጋቱ 11 ሰዓት 30 ጀምሮ በትራንስፖርት 
አገልግሎት ሰጪ መናኸሪያዎች በመገኘት አገልጋዮች 
የሚመሰገኑበት ዝግጅት ይኖራል። 

እንደ ዶክተር አለሙ ገለጻ፤ አስፈፃሚና ፈፃሚ አካላት 
በየመሥሪያ ቤታቸው የተሻለ አገልግሎት ለመስጠት 
ተነሳሽነት የያሳዩበት ቀን ነው።በመንግሥት መሥሪያ 
ቤቶችም ምንም አይነት ስብሰባ አይካሄድም። በእለቱም 
የአዲስ አበባ የከተማ እና ፐብሊክ ሰርቪስ አውቶብሶች 
በመዲናዋ ነፃ የትራንስፖርት አገልግሎት የሚሰጡ 
ይሆናል። 

የጤና ሚኒስትሯ ዶክተር ሊያ ታደሰ በበኩላቸው 
እንደገለጹት፤ አገልጋይነት በጤናው ዘርፍ እስከ 
ሕይወት መሰዋዕትነት ይደርሳል። ቀኑ ሲከበር እስከ 
መስዋዕትነት ታምነው አገልግሎት እየሰጡ የሚገኙ ወገኖች 
ይመሰገናሉ።በዕለቱም ከመደበኛ አገልግሎቶች በተጨማሪ 
ነፃ የህክምና ምርመራ አገልግሎት በሀገር አቀፍ ደረጃ 
የሚሰጥ ሲሆን በዚህም ቢያንስ 200 ሺህ ሰዎች ተጠቃሚ 
ይሆናሉ ብለዋል። 

የሲቪል ሰርቪስ ኮሚሽን ኮሚሽነር ዶክተር መኩሪያ 
ኃይሌ በበኩላቸው፤ በዕለቱ ክብር የሚገባቸው አገልጋዮች 
የምስጋናና ዕውቅና የሚሰጥበት ዝግጅት ይኖራል። 
በዋዜማውም በአገልግሎት አሰጣጥ ሂደት የሚያጋጥሙ 
ችግሮችና መፍትሄ አመላካች ምክረ ሃሳቦች የሚቀርቡበት 
የምክክር መድረክ እንደሚኖር ተዘጋጅቷል ብለዋል። 

ዘላለም ግዛው   
 
አዲስ አበባ:- በሌብነትና ብልሹ አሠራር ተሳትፈው 

ያላግባብ ጥቅም ለማግኘት ሲሞክሩ የተገኙ የተቋሙ 
ፈፃሚዎች፣ የኢንዱስትሪ መዛኞች እና ተመዛኞች 
ላይ አስተዳደራዊና ሕጋዊ ርምጃ መውሰዱን የአዲስ 
አበባ ከተማ አስተዳደር የትምህርትና ሥልጠና ጥራት 
ቁጥጥር ባለሥልጣን አስታወቀ።   

ባለሥልጣኑ የ2015 ዓ.ም እቅድ ክንውን እና 
የ2016 ዓ.ም እቅድ ዙሪያ ከባለድርሻ አካላት ጋር 
ትናንት ተወያይቷል።

   በውይይቱ ወቅት ሥራ አስኪያጁ አቶ ዳኘው 
ገብሩ እንደተናገሩት፤ በየደረጃው የሚታዩ ብልሹ 
አሠራሮችን ለመቅረፍ የሚያግዙ ስልቶችን በመቀየስ 
ያሉ ችግሮችን መፍታት ተችሏል።በዚህም  በሌብነትና 
ብልሹ አሠራር ውስጥ የተሳተፉ 109 አካላት መካከል 
46 የተቋሙ ፈጻሚዎች፤ 20 ኢንዱስትሪ መዛኞች እና 
43 ተመዛኞች ያለአግባብ ጥቅም ለማግኘት ሲሞክሩ 
ተይዘዋል።

   አጥፊዎቹ በሌብነትና ብልሹ አሠራር ውስጥ 
የገቡት በምዘና፣ በትምህርት እውቅና አሰጣጥ እና 
በቁጥጥር ሥራ መሆኑን የተናገሩት ኃላፊው፤ ከሥራ 
ማሰናበት፣ ከሥራ ደረጃና ደመወዝ ዝቅ ማድረግ፣ 
ከምዘና ሥራዎች ማገድ እና የጽሁፍ ማስጠንቀቂያ 
የተወሰዱ ርምጃዎች መሆናቸውንም ነው የገለጹት።  

ባለሥልጣኑን ሌብነት እና ብልሹ አሠራር፣ 
ከተፈቀደው ተማሪ በላይ ማስተማር እንዲሁም ፍቃድ 
ሳይኖራቸው ማስተማር ተግዳሮት እንደሆነበትም 
ጠቁመዋል። በቀጣይ ትኩረት የሚሰጣቸው እንደ 
ሚሆንም ነው የተገለጸው። 

   የ2016 ዓ.ም የትስስር እቅድ ቀርቦ 

ከባለድርሻዎች ጋር የተፈራረመ ሲሆን ለቁጥጥር 
ሥራው ውጤታማነት እና ሃሰተኛ ሰነድን ለመቆጣጠር 
እንደሚረዳም አቶ ዳኘው ጠቁመዋል።በቀረበው 
ሪፖርት በአዲሱ ዓመት መምህራንና የትምህርት 
አመራሮችን ምዘና፣ በ6ኛ እና በ8ኛ ክፍል የመማር 
ብቃት ምዘና ማድረግ ትኩረት ከሚሰጣቸው መካከል 
መሆኑ ተጠቁሟል። የምዘና ፕሮግራም መራዘም፣ 
የኢንስፔክሽን ባለሙያዎች መካከል ወጥ አለመሆን፣ 
የእውቅና ፍቃድ እድሳት ባለሙያዎች መካከል 
ወጥነት መጓደል በቅሬታ መገምገሙም ተነስቷል።

የስርዓተ ትምህርት ጥሰትና ፖሊሲና ስትራቴጂን 
ተከትለው ያልሰሩ 113 የትምህርት ተቋማት 
እንዲያስተካክሉ መደረጉም በመድረኩ ተነስቷል።

 በቴክኒክና ሙያ ያለእውቅና ፍቃድ የሚሰሩ 
26 ማሰልጠኛ ተቋማት እንዲታሸጉ መደረጉ፤ በቂ 
የአገልግሎት መስጫ የሌላቸው የትምህርት ተቋማት 
ተጨማሪ ክፍሎችን እንዲገነቡ መደረጋቸውም 
በሪፖርቱ ተገልጿል።

በተቀመጠው ሥርዓተ ትምህርት መሠረት 
ትምህርትና ሥልጠና  እየተሰጠ አለመሆኑ፤ 
በቴክኒክና ሙያ ሥልጠና ለደረጃው የማይመጥኑ 
አሠልጣኞች መኖራቸው፤ የአገልግሎት መስጫ 
ክፍሎችን ወደ መማሪያ ክፍል መቀየር ከግኝቶች 
መካከል ተጠቅሷል።

ሶስት ተቋማት ላይ እውቅና ፍቃድ መሰረዝ፤ ወደ 
ሕጋዊ አሠራር እንዲመለሱ ማድረግ፤ ለባለሙያዎች 
በስታንዳርድ የተግባር ሥልጠና በመስጠት 
ክፍተቶችን ማጥበብ መቻሉም ተነስቷል። 

ከ5488 መምህራንና የትምህርት ቤት አመራር 
የሙያ ፈቃድ ተመዛኞች 2053 (37 በመቶ) ብቻ ብቁ 
መሆናቸውን ማረጋገጥ መቻሉም ተጠቁሟል፡፡

በሌብነትና ብልሹ አሠራር የተሳተፉ 
ፈፃሚዎች፣ የኢንዱስትሪ መዛኞችና 

ተመዛኞች ተቀጡ

ጷጉሜን 1 ቀን “ኢትዮጵያን እናገልግል” በሚል መሪ 
ሃሳብ በተለያዩ ሁነቶች ይከበራል

-በዕለቱ ከ200 ሺህ ሰዎች በላይ ነጻ የህክምና አገልግሎት ያገኛሉ



አዲስ ዘመን   ማክሰኞ ነሐሴ 30 ቀን 2015 ዓ.ምገጽ 4

ዜና

ከ1ኛው ገጽ የዞረ

ማርቆስ በላይ

አዲስ አበባ፡- በመዲናዋ የተጀመረው ሰው ተኮር 
ፕሮጀክት ሌሎች ክልሎችም ትምህርት ሊወስዱበት 
የሚችል ተግባር ነው ሲሉ የቀድሞ የአዲስ አበባ ዩኒቨርሲቲ 
ፕሬዚዳንት ፕሮፌሰር ጣሰው ወልደሃና ገለጹ።

የኢትዮጵያ ፕሬስ ድርጅት ከአዲስ አበባ ከተማ 
አስተዳደር ጋር በመተባበር ያዘጋጀው 14ኛው 
“ስለኢትዮጵያ” የፓናል ውይይት “አዲስ አበባ የኢትዮጵያ 
ተምሳሌት” በሚል ርዕስ ትናንት ተካሂዷል።

በ14ኛው “ስለ ኢትዮጵያ” የፓናል ውይይት ላይ 
ኢኮኖሚያዊ ሥራዎችና የማህበረሰብ ሰው ተኮር 
ተግባራትን በተመለከተ ጽሁፍ ያቀረቡት የቀድሞ የአዲስ 
አበባ ዩኒቨርሲቲ ፕሬዚዳንት ፕሮፌሰር ጣሰው ወልደሃና 
እንደገለፁት፤በመዲናዋ የተጀመረው ሰው ተኮር ፕሮጀክት 
ሌሎች ክልሎችም ትምህርት ሊወስዱለት የሚችል ተግባር 
ነው።

እንደ ፕሮፌሰር ጣሰው ገለጻ፤ የወደፊት ኢትዮጵያን 
እድገት ማስቀጠል የሚቻለው ሕጻናት ላይ ኢንቨስት 
ሲደረግ ነው።

 አዲስ አበባ የምገባ ማዕከላትን በመገንባት ትውልዱ 
እንዲማር በማድረግ ላይ ናት ያሉት ፕሮፌሰር ጣሰው፣ 
የሕፃናት ትምህርት ቤቶች ላይ የተሠራው ሥራ  ለሌሎች 
ክልሎችም አርዓያ መሆን የሚችል ተግባር ነው ብለዋል።

የመዲናዋ ኢኮኖሚ በየዓመቱ በስምንት ነጥብ  
ስምንት በመቶ እያደገ የመጣ ነው ያሉት ፕሮፌሰር ጣሰው፤ 
ዓመታዊው ጥቅል ምርት ከአንድ ነጥብ ዘጠኝ ትሪሊዮን 
ብር በላይ ደርሷል ብለዋል።

አዲስ አበባ የውጭና የሀገር ውስጥ የንግድና 
የትራንስፖርት መሸጋገሪያ ናት ያሉት ፕሮፌሰር ጣሰው፤ 
ሶስት ትላልቅ የመንግሥትና ሦስት የግል ዩኒቨርሲቲዎችን 
ጨምሮ ከ 150 በላይ የግል ኮሌጆችን ይዛለች ሲሉ 

ተናግረዋል።
መዲናዋ የዓለም የዲፕሎማቲክ መቀመጫ መሆኑዋን ጠቅሰው በዓለም ሦስተኛ 

የዲፕሎማቲክ መቀመጫ መሆኑዋን ገልጸዋል።
ከምስራቅ አፍሪካ ቀዳሚ የሆነው የአብርሆት ቤተ መጻሕፍት በቀን እስከ አስር 

ሺህ ሰዎች አገልግሎት የሚሰጥበት ከተማ መሆኑን የገለጹት ፕሮፌሰሩ በውጭ አገር 
መንግሥታት እውቅና እያገኘ የሚገኝ ሲሉ ነው የተናገሩት።  

የወንዝ ዳርቻ ፕሮጀክት ከኢትዮጵያ ከፍተኛ ትሩፋት ይዞ የሚመጣ መሆኑን 
ገልጸው የኢትዮጵያ የቱሪዝም ሀብት የሆኑት የእንጦጦና አንድነት ፓሪኮች መገኛ ከተማ 
ናት ብለዋል።

መዲናዋ  ፈጣን የአውቶቡስ መስመርና እግረኛን መሠረት ያደረገ መሠረተ ልማት 
ያለባት መሆኑን ጠቅሰው ትልቋ የኢኮኖሚ ማዕከል ስትሆን፤ በውስጧ በርካታ ባንኮች፣ 
ፋብሪካዎች፣ የትምህርት ተቋማት፣ ፓርኮች፣ የኢንዱትሪ ፓርኮች መዲና መሆኑዋን 
አስረድተዋል።

አንድ ነጥብ አንድ ሚሊዮን ነዋሪዎች የሥራ እድል ለመፍጠር መቻሉን ገልጸው 
954 ሺህ 283 ዜጎች ምግብ ዋስትና አገልግሎት ተሰጥቷቸዋል ብለዋል።

በአንድ እጅ ማጨብጨብ እንደማይቻል ሁሉ የሰላም ጉዳይ ለመንግሥት ብቻ 
የሚተው ሳይሆን ሁሉም ባለቤት ሊሆን ይገባል ሲሉ ነው የገለጹት።

   “ስለኢትዮጵያ” የኢፕድ የፎቶግራፍ አውደ ርዕይና የፓናል ውይይት ከዚህ ቀደም 
በ13 የክልል ከተሞች በተለያዩ ርዕሰ ጉዳዮች ላይ መካሄዱ ይታወሳል።

በመዲናዋ የሚካሄዱት ሰው ተኮር ፕሮጀክቶች 
ለክልሎች ተሞክሮ  የሚሆኑ ናቸው

ስለ ኢትዮጵያ በሚለው ርዕስ 
ውስጥ አዲስ አበባ የኢትዮጵያ መልክ 
መሆኗን የምታረጋግጥበት መድረክ 
ይሆናል፤ ስለኢትዮጵያ መድረክን 
ላዘጋጀው ኢፕድ ትልቅ ምሥጋናዬን 
አቀርባለሁ ብለዋል።  

መድረኩ በአዲስ አበባ መከናወኑ 
የአፍሪካ ተምሳሌት በመሆኗ ነው 
ያሉት ከንቲባዋ፤ ሀገራዊ መግባባት 
በሚደረስበት ጉዳይ ላይ እየተሠራ 
መሆኑን ጠቁመዋል። 

ከንቲባዋ እንዳነሱት፤ አዲስ 
አበባ የኢትዮጵያ ተምሳሌትነቷን 
ከፍ ለማድረግ እየጣረች ትገኛለች። 
ነዋሪዎቿ በጋራ  ከፍ ለማለት 
እየጣሩ ናቸው፤ ይህን ስኬት የአሁኑ 
ብቻ ሳይሆን የቀጣዩ ትውልድም 
የሚጋራው ነው።

ስኬቱን ለማሳደግ ደግሞ ትውልዱ 
የሚወያይበትን፣ የሚደማመጥበትንና 
የሚ ስማማባቸውን መድረኮች ለማ 
መቻቸት አዲስ አበባ ትሰራለች 
ብለዋል።

በእነዚህ መድረኮች ሁሉ ማንኛ 
ውም ዜጋ መሳተፍ ይችላል፤ ሃሳብ 
ያላችሁ ሁሉ ስለኢትዮጵያ ላይ 
በመ ሳተፍ ለእኛ ግብዓት የሚሆኑ 
ቀመሮችን መስጠት ትችላላችሁ ሲሉ 
ተናግረዋል።

ስንወድቅም በጋራ እንደሆነ ሁሉ 
ስናድግም የምንጠቀመው በጋራ 
መሆኑን ማወቅ ይገባናል ሲሉ ከንቲባ 

አዳነች አቤቤ አስረድተዋል።  
“በመሆኑም ለተሻለው ሥራ 

መደጋገፍ አለብን” ያሉት ከንቲባዋ፤  
ችግሮችን በጋራ እየታገልን አዲስ አበባ 
ላይ እየሠራን ነው ሲሉ ተናግረዋል። 

አዲስ አበባ የምታጣላ ሳይሆን 
የሁላችንም ጎጆ የሆነች የምታፋቅረን 
ከተማ ናት የሚለውን ሃሳብ መያዝ 
እንደሚገባ አመላክተዋል።  

የኢትዮጵያ ፕሬስ ድርጅት 
ዋና ሥራ አስፈጻሚ አቶ ጌትነት 
ታደሰ በበኩላቸው ፤ ስለኢትዮጵያን 
ለማዘጋጀት ያሰብንበት ዋና ዓላማው 
አንድነትን ለማጠናከር ነው ብለዋል። 

በድሎቻችን ላይ ለመግባባትና 
በፈተናዎቻችን ላይ መሻገሪያ መፍትሄ 
ለማምጣት እንዲሁም ለመግባባት 
አስበን እየሠራ እንገኛለን ብለዋል።

 በ13 ከተሞች ላይ ስለኢትዮጵያን 
ስናዘጋጅ ሃሳብ ያዋጡ በአስቸጋሪ 
ሁኔታ ውስጥም ሆነው የተገኙትን 
ሁሉ እናመሰግናለን ያሉት አቶ ጌትነት፤ 
ለሥራችን ከፍተኛ እገዛ ላደረገው 
የአዲስ አበባ ከተማ አስተዳደር 
ምስናጋና አቅርበዋል።

ስለኢትዮጵያ የፓናል ውይይቱ 
ላይ የክልል ፕሬዚዳንቶች፣ የፌዴራልና 
የአዲስ አበባ ከተማ ከፍተኛ የሥራ 
ኃላፊዎች፣ የንግዱ ማህበረሰብ ተወካ 
ዮች፣ የኃይማኖት አባቶች፣ የሀገር 
ሽማግሌዎችና ጥሪ የተደረገላቸው 
እንግዶች ተሳትፈዋል።

“ስለኢትዮጵያ ይበልጥ...

ፕሮፌሰር ጣሰው ወልደሃና

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ  

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

2016 ዓ.ም እየገባ ነው፤ “እኛስ?”። እዚህ ላደረሰን 
ምስጋና ይግባውና ተወደደም ተጠላ፤ ፈለግነውም 
አልፈለግነውም (የማይፈልግ ካለ) ከ2015 ወደ 
2016 ዓ.ም ይገባል። አሁንም ጥያቄው “እንዴት 
እንግባ?” የሚለው ነው። “እንዴት?”፣ ከነቆፈናችን፤ 
ከነቂም በቀላችን፤ ከነዘር ከረጢታችን፤ ከነጥላቻና 
ፍርሀታችን፤ ከነ ስጋትና ጭንቀታችን፣ ከነ እንትን 
ፖለቲካችን? በፍፁም መሆን የለበትም። 

በፍፁም - - - መሆን ያለበት ከእነዚህ ሁሉ 
እድፎች (ወደንም ይሁን ሳንወድ ያቆሸሹን ቆሻሾች) 
ፅድት ብለን ነው አዲሱን ዓመት መቀበልና መቀላቀል 
ያለብን። አዎ፣ ወደ ፊት ሌሎች አዳዲስ ዓመታትን 
የምንናፍቅ፣ የምንመኝ - - - ከሆነ ፅድት ፅድትድት 
ብለን ወደ 2016 ዓ.ም መግባት ብቻ ነው ያለን 
ምርጫ። 

ጉዳዩን እንደ ገጽዋ አቅም ሰፋ አድርገን 
እንመልከተው። አዲስ ዓመት የትም አለ። ግጭቶችም 
የትም አገር ነበሩ፣ አሉ፣ ይኖራሉም። የአገራት 
ልዩነቶች መውጫ መንገዶቻቸው ናቸው እንጂ ሌላ 
ምንም አይለያቸውም። “እወቅ ያለው በ40 ቀን፣ 
አትወቅ ያለው በ40 ዓመት” እንዲሉ ሆኖ እንጂ 
ላወቀበት ግጭት ያስተምራል።

 ለተጠቀመበት የግጭት ወቅቶች በርካታ 
አጋጣሚዎችን፣ እድሎችን ነው ይዘው እሚመጡት። 
ያወቀበት ወደ ሀብትና ንብረት ይለውጣቸዋል፤ 
ፍቅርና ደስታ ያሳድጋቸዋል፤ “አትወቅ ያለው - - -” 
እንደ ተባለው ያላወቀበት ዘላለም ዓለሙን መገዳደያ 
ያደርጋቸዋል። ወደ’ማያባራ ጦርነት ያስፋፋቸዋል። 
የተለመዱ የስልጣን ጥም ማርኪያ ብልሀት 
ያደርጋቸዋል። ሲወርድ እንደሚጨብጣቸው ረስቶ 
እየረገጠ የሚወጣቸው መሰላል ያደርጋቸዋል። ይህንን 
ትተን ወደ አዲሱ ዓመታችን እንምጣና ርእሳችንን 
ከፈትፈት እናድርገው።

የእኛ አገር ፖለቲከኞች  ወቅታዊ ሁኔታና ይዞታ 
በስነልቦና ሊቃውንት አተያይ ቢፈተሽ በዋነኛነት 
ከአንድ  አበይት ችግር አይዘልም። ይህን ችግር    
ምናልባትም በባለሙያዎች  ሲተነትኑት  እንደ ነጠላ 
ቁጨት ዘርፍ ዘርፍ እያወጡ ሊበዙ ይችሉ  ይሆናል። 
ይበዙናም ችግሮቻችንን ያንኑ ያህል አብዝተው 
ያሳዩን ይሆናል። ችግር ፈጠራው ላይ በርትተን 
መፍትሄ ማምጣቱ ላይ ሰንፈናልና የሚባለው ሁሉ 
ቢባል የመቀየም ሆነ ”ለምን?” ብሎ የመጠየቅ ሞራል 
አይኖረንም።

ከላይ   አበይት ስነልቦናዊ ችግር  ያልነው፣ 
ይህ በዚህ ጸሐፊ እምነት ብቻ ነው፣ እርስ በእርስ 
ያለ መተማመን የሚያመጣው ስጋትና ስጋቱም 
የሚፈጥረው ፍርሀት (ፎቢያ) ነው። ይህ እውነታ 
እያደገ ከሄደ   የዘር ጥላቻ (xenophobia) ሊለወጥ 
እንደሚችል ማሰብም ተገቢ ነው።

በአንድ ጽሑፌ ላይ ተጠቅሜበት እንደ ነበረው 
የመተማመን አለመኖር መነሻው አለማመንና 
አለመተማመን ሲሆን፣ የአለመተማመን ምንጩ 
ደግሞ ስር የሰደደ የመተማመን ፍርሀት (pistanthro-
phobia) ነው። ይህም ወደ ፊት አደጋ ሊያደርስብኝ 
ይችላል፤ ሊክደኝ ይችላል፤ በዚህ ምድር ላይ ምንም 
አይነት ጥሩ ነገር የለም፤ ሰው ሁሉ ምቀኛ ነው፣ የእከሌ 
ብሔር የእከሌን ብሔር - - - ከሚል ስጋት የሚመነጭ 
ፍርሀት።

ይህ  እጅግ አስከፊ ፍርሀት፣ በተለይ በስነልቦና 
ምሁራን ዘንድ ከፍተኛ ትኩረት የሚሰጠውና  
ለህክምናውም ቀን ከሌት የሚለፋበት  ችግር  
(ህመም) ነው። አሁን ጥያቄው ይህንን ችግር፣ እንደ 
አገር እዚህ እኛ ጋ አለ ወይስ የለም?” የሚለው ነው። 
ከሌሉ እሰየው፤ ካሉ “ምን እናድርግ?” በሚለው ላይ 
(የሰላምና እርቅ ኮሚሽንን የመሃል ዳኛ አድርገንም 
ቢሆን) መነጋገር ያስፈልጋል። 

ወደ ኋላ መለስ ብለን የአገራትን ልምድ 
ብንመለከት ሁለቱም አይነት (ተደጋጋፊ) ፍርሀቶች /

እርስ በእርስ ያለ መተማመን የሚያመጣው ስጋትና 
ስጋቱ የሚፈጥረው ፍርሀት (ፎቢያ) እና የዘር ጥላቻ 
(xenophobia) ፎቢያ/ አገራትን አተራምሰዋል። 

ሁለቱም አይነት ህመሞች አገራትን ደቁሰዋል። 
ሁለቱም አይነት በሽታዎች ኃይማኖት ተቋማት 
ውስጥ ሳይቀር ገብተው አጫርሰዋል። ሁለቱም 
አይነት ማህበራዊ እንከኖች ዛሬ ዓለማችን 
እያስተናገደች ላለችው ሽብርተኝነት መወለድ 
የየድርሻቸውን አበርክተዋል። 

ችግሩ  በዓለማችን ለተስተናገዱና የሚሊዮን 
ንፁሀንን ህይወት ለቀጠፉ ጦርነቶች በአንድም 
ይሁን በሌላ እጃቸው አለበት። ታዲያ የእስከዛሬው 
የዓለማችን ልምድ ይህ ከሆነ ጥያቄው “ከእነዚህ 
አጫራሽ ፍርሀቶች፣ ችግሮች ለመላቀቅ የሚደረገው 
ሙከራ ለምን የቅድሚያ ቅድሚያ አይሰጠውም?” 
የሚለው ይሆናል። 

አዲስ ዓመት ነው ብለን ነው የተነሳነው። 
በመሆኑም ጉዳዩን ከዚህ በላይ አንለጥጠውም። 
ይህንን ስንል ግን ማለት ያለብንን ማለት የለብንም 
ማለት አይደለም። የሰነበትንበት ሁኔታ ብዙም ደረት 
የሚያስነፋ አይደለም። የፕሪቶሪያው ስምምነት 
ስድስት ወራትን እንኳን ሳያስቆጥር ወደ ሌላ እቶን 
ውስጥ የገባንበት ሁኔታ ነው የገጠመን።

 የሚቀጥለው ስምምነት የት እንደ ሆነ 
ባይታወቅም የሆነ ስምምነት እንደ ሚጠብቀን ግን 
መጠራጠር አይቻልም። ስጋቱ አሁንም ከዛ ስምምነት 
በኋላ ወደ ሌላ እቶን የመግባት አለመግባታችን 
ጉዳይ ነው። ሁሉም በዚህች ጉዳይ ላይ ሊቆዝም፤ 
ከፍርሀትና እርስ በእርስ ጥርጣሬ ሊላቀቅና በአንተ 
ትንብስ፣ አንቺ ትብስ የመተሳሰብ ስሜት ወደ 
አዲሱ ዓመት ሊገባ፤ ወይም አዲሱን ዓመት ሊቀበል 
ይገባል።

ልብ እንበል፣ እንደ አገርና ህዝብ ከላይ 
የጠቀስነው ፍርሀት ከለብንና ካደገ/እርስ በእርስ 
ያለ መተማመን የሚያመጣው ስጋትና ስጋቱም 
የሚፈጥረው ፍርሀት (ፎቢያ) እና    የዘር ጥላቻ 
(xenophobia) ፎቢያ /ምንም መትረፊያ የለንም፤ 
አይደለም ሁለቱ አንዱ እንኳ ሰፍሮብን ከሆነ 
መውጫ ቀዳዳችን ጠባብ ነው። 

በ“እኛ” እና “እነሱ”፣ በ“እኔ” እና “አንተ”፤ 
በ“መጤ” እና “ነባር” - - - አተያይ ከተቀፈደድን፣ 
ምንም አትጠራጠሩ ሁለቱም ፎቢያዎች አሉብንና 
እግዞኦታ ያስፈልገናል። ቁጭ ብሎ መነጋገርን 
መተማመንን ማስፈን ይጠበቅብናል።

ሁሌም እንደሚመክረው፣ ሲወራረድም እንደ 
መጣው አዲስ ዓመትን በአዲስ መንፈስ መቀበል 
ተገቢ እንደ ሆነ ነው። አዲስ ዓመትን በሆታና 
እልልታ፣ በደስታና ጭፈራ፣ በአብሮነትና መተሳሰብ 
መቀበል ተገቢ መሆኑ ነው ሲሰበክ የኖረው። ዛሬም 
ያው ነው መቀጠል ያለበት።

ኢትዮጵያ አገራችን እንደ ሆነች ለማንም 
የምትበቃ፣ ሁሉን የታደለች አገር ነች። በጎሳ፣ 
በብሄር፣ በሀይማኖት፣ በመንደር፣ በጎጥ በስርጓጉጡ 
ሁሉ ሊጣሉባት የምትገባ አገር አይደለችም። እኛ 
ዜጎችም እነዚያን ሁሉ ሺህ ዓመታት በሠላም እንደ 
ኖሩ ሁሉ አሁንም ሆነ ወደ ፊት እነዚያኑ ማስቀጠል 
እንጂ ያልተፈለጉ ፍርሀቶች (ያለመተማመን 
ፍርሀትና በእርስ በርስ ጥላቻ መጠባበቅ) ሰለባ 
መሆን የለብንም። 

“እንቁጣጣሽ” ትርጉሙ ጥልቅ ነው፤ ማህበረ-
ባህላዊ እሴት የሆነው “እንኳን አደረሳችሁ” 
ትርጉሙ ከውቅያኖስ የሰፋ ነው፤  “አበባየሽ/ህ ወይ 
- - - ለምለም” የትም የሌለ የእኛው ለእኛው የሆነ 
ትውፊታችን ነው፤ በዓመት በአል ዳቦና ጠላ ከኬክና 
ውስኪ ይበልጣል እኮ። ታዲያ እነዚህ ሁሉ ባሉበት 
እንዴት ከፍርሀት፣ ከቆፈን - - - መውጣት ይሳነናል? 
እንዴት የእርስ በርስ ግጭት አዙሪትና ድብርት 
መውጣት አቃተን፤ አያቅተንም!!!

መልካም አዲስ ዓመት!!!

አዲሱን ዓመት በአዲስ ተስፋ ለመቀበል   
ግርማ መንግሥቴ

ዘመን ዘመንን ሲተካ፣ ዓመት በዓመት ሲለወጥ፣ ሁሌም አዲስ ብለን የተቀበልነውን አሮጌ ማለት፤ ሌላ አሮጌ የሚሆን 
አዲስ ዓመት መቀበል የተለመደ ነው። ለዚህም ነው መስከረም ላይ አዲስ ብለን በአበባ አንቆጥቁጠን የተቀበልነውን 
የ2015 ዓ.ም አሁን ነሐሴ 30 ላይ ሆነን ጷጉሜን እንደ መሸጋገሪያ ተጠቅመን አሮጌ ብለን ልንሸኘው፤ በምትኩም 2016 
ዓ.ም ን አዲስ ብለን ልንቀበለው ሽር ጉድ እያልን ያለነው።

እኛ ኢትዮጵያውያን ደግሞ ሁሌም አዲስ ዓመት በመጣ ቁጥር ለአዲስ ነገር ራሳችንን የምናዘጋጅ ስለመሆኑ 
እንናገራለን። በዓዲስ ዓመት በርካታ አዳዲስ ሕልሞች ይኖሩናል። ሁሌም ከችግር ባሻገር ያሉ መልካም ነገሮች ይታዩናል። 
ከፀብ ይልቅ እርቅ፤ ከጥላቻ ይልቅ ፍቅር፤ ከጦርነት ይልቅ ሰላም፤ ከመገፋፋት ይልቅ መተባበር፤ ከመነጣጠል ይልቅ 
አብሮነት፤… በብዙ መልኩ በአዲስ ዓመት ዋዜማ ላይ ሆነን አብዝተን የምንመኛቸው ጉዳዮች ናቸው።

ባለፈው መስከረም ላይ አዲስ ብለን የተቀበልነው 2015 ዓ.ም  በብዙ መልኩ በሕልምና ምኞቶቻችን ልክ፤ በብዙም 
መልኩ ደግሞ ከምኞትና ሕልሞቻችን ተቃርኖ እየተጓዘ እነሆ አሮጌ ብለን ልንሸኘው የመሸጋገሪያዋ ጷጉሜን ስድስት 
ቀናት ብቻ ቀርተውታል። ዓመቱ  በብዙ ስኬቶች የሚገለጽባቸው ሁነቶች ነበሩት። 

በፕሪቶሪያው የሰላም ስምምነት ከጦርነት የመውጣት ሕልማችን እውን ሆነ። በልማቱም በኩል፣ ስንዴን ከራስ 
አልፎ ለውጪ ገበያ ማቅረብ የተቻለበት ከፍ ያለ ስራ የተከናወነበትም ነበር። በኢንዱስትሪውም ቢሆን፣ ኢትዮጵያ 
ታምርት ብለን ከፍ ያለ ውጤት አስመዝግበንበታል።

በዲፕሎማሲው ዘርፍም ቢሆን፣ ከፍ ያሉ ዓለማቀፍ ጫናዎችን መሻገር የተቻለባቸው ሥራዎች፤ አያሌ የባለ ብዙ 
እና የሁለትዮሽ የትብብር ተግባራትም ነበሩበት። አህጉራዊ እና ዓለማቀፋዊ ሁነቶች በስኬት የተከናወኑበት፤ የኢትዮጵያን 
ብሩህ ነገ በግልጽ ያሳየው የብሪክስ አባልነት ጥያቄዋም መልስ አግኝቶ በአባልነት የታቀፈችበትን ሁነት ያስተናገደ በዚህ 
በመጠናቀቅ ላይ ባለው ዓመት ነው።

ከዚህ በተቃራኒው ደግሞ ከጦርነት የተላቀቅንበት የሰላም ስምምነት በተፈረመ ማግስት፣ በሌላ መልክ የተገለጸ 
ጦርነት ውስጥ መግባታችን፤ በተለያዩ የሀገሪቱ አካባቢዎች የሰላምና ፀጥታ ችግሮች መበራከት፤ የመልካም አስተዳደር 
ችግሮች ለዜጎች ምሬት ምክንያት መሆን፤ ያልተገባ የዋጋ ንረትና ከፍ ያለ የኑሮ ውድነት፤ ሙስና እና ብልሹ አሰራሮች፤ 
ስደትና መፈናቀሎችን የመሳሰሉ በብዙ መልኩ የሚገለጹ ፈታኝ ሁኔታዎች የተገለጡበትም ዓመት ነበር።

እነዚህ ሁሉ ሁነቶች (በመልካምም፣ በችግርም የሚነሱት) ታዲያ ዓመቱ በራሱ የፈጠራቸው ሳይሆኑ፤ መልካሙ  
ነገር የመልካም ተግባራችን ውጤት፤ ችግር ሆኖ የተገለጠውም የክፉ ምግባራችን ፍሬ ናቸው።  እኛ መልካም ስንሰራ 
በተሰጠን ጊዜ ውስጥ መልካም ዐሻራን አሳርፈን እንሻገራለን፤ ግብራችን ክፉ ከሆነም በተሰጠን ጊዜ ውስጥ በክፋታችን 
ልክ የሚያስገልጸን የተበላሸ ታሪክን አኑረን እናልፋለን።

አሁንም ከስድስት ቀናት በኋላ አዲስ ብለን የምንቀበለው ዓመትም በዚሁ ማዕቀፍ ውስጥ የሚገለጥ ነው።  ዓመቱን 
አንድ ብለን ስንጀምረው ቀኖቹ ሁሉ በእኛ ምግባር ልክ የሚገለጡ፤ በእኛው የእጅ ስራ ውጤት በመልካምም በችግርም 
ልንለካቸው የተዘጋጁ ናቸው።

በብዙ ተስፋ የምንጠብቅው  አዲሱ ዓመት፤ አንድ 365 ገጽ ንጹህ ሉክ እንዳሉት ደብተር ነው። እያንዳንዱ የዓመቱ 
ቀን ላይ የሚኖረን ምግባር፤ በእያንዳንዷ የደብተሩ ገጽ ላይ በፊደል ታግዘን እንደምንኖረው ሃሳብ ነው። ይሄን ደብተር 
ጥሩ እንዲሆንና ሰውም ሊወድደውና ሊያነብበው ከፈለግን፣ በእያንዳንዷ ቃል የምንወክለው ሃሳብ፤ በእያንዳንዷ ገጽ 
የምናሰፍረው መልዕክት በጥንቃቄ ሊሆን ይገባል። 

ይህም ማድረግ ዝግጁነት አሁን ላይ ከሌለን፤ ደብተሩ ከተራ የፊደላት ክምችት አውድነት አይዘልም። ዓመቱም 
እንዲሁ ነው። ዓመቱን በመልካም ለመግለጽ ከፈለግን፤ በእያንዳንዷ ሰዓትና እለት የሚኖረን ተግባርና እንቅስቃሴ በወጉ 
ሊጤን፤ በኃላፊነትም ሊሆን የተገባ ነው። 

  አዲስ ዓመት መልካም ነገርን ከመመኘት ያለፈ የሚጨበጥ መልካም ነገርን የምናይበትና የምናገኝበት እንዲሆን   
ከክፋት መልካምነትን፤ ከጠብ ተነጋግሮ መግባባትን፤ ከቂምና በቀል ይቅርታና እርቅን፤ ከክፋት ደግነትን፤ ከመግፋት 
መደገፍን፤ ከመለያየት አብሮነትን፤ … ልናስቀድም ይገባል።

ከራስ ይልቅ ለሌሎች ማሰብን፤ ከግል ይልቅ ለሕዝብ፣ ከቡድን ይልቅ ለሀገር ቅድሚያ መስጠትን መላበስ፤  ሕዝብ 
ማገልገልን፤ ከሕዝብ አለመስረቅን፤ ያልተገባ ትርፍ ለማጋበስ በሕዝብ ላይ የኑሮ ጫና አለመፍጠርን፤ የጦርነት ነጋሪት 
እየጎሰሙ በንጹሃን ደም የራስን ኑሮ አለማደላደልን የሰብዕናችን ልኬት ማድረግ ይኖርብናል።

ለዚህ ደግሞ ራስን ማዘጋጀት፤ ቀጣይ የጷጉሜን ስድስት ቀናት ይሄንኑ ልዕልና ለሚያጎናጽፉን  እሴቶቻችን  ህይወት 
በመስጠት  የራሳችን ሃብት ለማድረግ እንትጋ። ይሄን ስናደርግ አዲሱ ዓመት ለመልካም ነገር የምንተጋበት፤ እንደ 
ሕልማችን የአዳዲስ መልካም ነገሮች ምንጭ በመሆን በታሪክ የሚታወስ ሰናይ ዐሻራችንን የምናኖርበት ይሆናል።

አዲሱ ዓመት በመልካም ተግባር ለሚገለጽ
ዐሻራ የምንተጋበት ይሁን!



6 አዲስ ዘመን ማክሰኞ ነሐሴ 30 ቀን 2015 ዓ.ም    

ዜና

ከዛሬ 13 ዓመት በፊት በአሁኑ ጠቅላይ ሚኒስትር 
ዐቢይ አሕመድ (ዶ/ር) ስለ ስፔስ ሳይንስ፣ ስለብልጽግና፣ 
ስለ ኢትዮጵያ ኢኮኖሚ መሻሻል ሲነሱ የነበሩ ጉዳዮች 
እውን በመሆን ላይ ይገኛሉም ነው ያሉት።

በሀገር በቀል ኢኮኖሚዎች ላይ የተጀመረው 
እንቅስቃሴ አበረታች ነው ያሉት ሚኒስትር ዴኤታው፤ 
ፕሮጀክቶችን በተባለላቸው ጊዜና በተመደበላቸው በጀት 
ማጠናቀቅ እየተቻለ ነው። ከዚህ ቀደም እንዲህ አይነት 
ተግባር አልነበረም ብለዋል።

ሚኒስትር ዴኤታው አክለውም አዲስ አበባ ውስጥ 
የሚተገበሩ ፕሮጀክቶችም ቀጣይነት ባለው መልኩ 

እየተገነቡና ጠንካራ የማስጨረስ ባህል የታየባቸው 
እንደሆነ አንስተዋል።

በአዲስ አበባ ያለው አመራር በተለይም ከንቲባዋና 
ካቢኔያቸው አይናቸውንና ሙሉ ትኩረታቸውን 
በፕሮጀክቶች ላይ በማድረግ እየሠሩ እንደሚገኙ ዶክተር 
እዮብ በመድረኩ ላይ አውስተዋል።

ተማሪዎች ትምህርታቸውን በአግባቡ እንዲማሩና 
የትምህርት ቁሳቁስ ማሟላት እንዲሁም የአዛውንቶችን 
ቤት ማደስ ሜጋ ፕሮጀክቶች ናቸው ሲሉ የተናገሩት 
ሚኒስቴር ዴኤታው፤ በአዲስ አበባ የተጀመሩ ፕሮጀክቶች 
በክልሎችም መጀመራቸው ትልቅ መነቃቃትን የፈጠረ 

ነው ሲሉ ተናግረዋል።
 ፕሮጀክቶች የትናንት ታሪካችንን ማዕከል ያደረጉ 

ናቸው ያሉት ዶክተር እዮብ፤ ለዚህም ማሳያ የሚሆነው 
የትናንት ታሪካችንን አጉልቶ የሚያወጣው የዓድዋ 
ሙዚየም ፕሮጀክት አንዱ ነው ብለዋል።

የዓባይ ግድብም ሌላኛው አመራር ያበላሸውን 
ፕሮጀክት አንደኛው በተሻለ አመራርነት ማስተካከል 
እንደሚችል የታየበት እንደሆነም  አንስተዋል።

ለአዲስ አበባ ብቻ ሳይሆን አጠቃላይ ለኢትዮጽያ 
ህዝቦች አዲስ ባህል ያለማመዱ ፕሮጀክቶች አሉ፤ 
እነዚህንም ለማስቀጠል ሁሉም ዜጋ የየራሱን ሃላፊነት 

ሊወጣ ይገባዋል ነው ያሉት።
ፕሮጀክቶቹ የትናንቱን፣ የዛሬውንና የነገውን 

ታሪካችንን ያገናኙ ናቸው ያሉት ዶክተር እዮብ፤ 
ፕሮጀክቶቹ ሙሉ ለሙሉ በመንግሥት አቅም ብቻ 
ሊገነቡ የማይችሉ በመሆናቸው ገበታ ለሀገርና ገበታ 
ለሸገር የመሳሰሉ ባለሀብቶችን ያሳተፉ እንደሆኑ 
ጠቁመዋል።

በፓናል ውይይቱ ላይ ከፍተኛ የመንግሥት የሥራ 
ኃላፊዎች፣ የንግዱ ማህበረሰብ ተወካዮች፣ የሃይማኖት 
አባቶች፣ የሀገር ሽማግሌዎችና ጥሪ የተደረገላቸው 
እንግዶች ተገኝተዋል።

“ፕሮጀክቶች ተጀምረው

ተወካዮች ምክር ቤት የአማካሪ ኮሚቴ አባልና የፓን 
አፍሪካ ፓርላማ አባል አቶ አሽኔ አስቲን ገለጹ፡፡

“አዲስ አበባ የኢትዮጵያ ተምሳሌት” በሚል 
ርዕስ የተሰናዳው 14ኛው “ስለኢትዮጵያ” የፓናል 
ውይይት ትናንት በሳይንስ ሙዚየም ሲካሄድ “አካታች 
ዴሞክራሲያዊ የፖለቲካ ሁኔታ በኢትዮጵያ ሥርዓት” 
በሚል ርዕስ የመወያያ ሃሳብ ያቀረቡት አቶ አሽኔ አስቲን 
እንደገለጹት የኢትዮጵያ የሀገረ መንግሥት ግንባታ 
ሂደትን ወደኋላ ሄደን ስንመለከት ብዙ ውጣውረዶች 
ውስጥ ያለፈ ነው፡፡

በኢትዮጵያ የዘመናዊ ሀገረ መንግሥት ግንባታ ሂደት 
በጎላ መልኩ ከ19ኛው ክፍለ ዘመን ጀምሮ እንደሚጠቀስ 
ያነሱት አቶ አሽኔ፣ የኢትዮጵያ ሀገረ መንግሥት ግንባታ 
ውስጥ በዘመናት ምላሽ ለማግኘት ትግል ሲደረግባቸው 
ከነበሩ ጉዳዮች ውስጥ ዋነኛው የእኩል ተሳታፊነት ጉዳይ 
እንደሆነ ጠቁመዋል።

የኢትዮጵያ የሀገረ መንግሥት ግንባታ ሂደት ብዙ 
ዘመናትን ያስቆጠረ ቢሆንም ከዘመናዊ ኢትዮጵያ አንጻር 
ወደኋላ መለስ ብለን ስንቃኘው በዳግማዊ አጼ ምኒልክ 

ዘመን የነበረውን ሂደት በማሳያነት ማንሳት ይቻላል ያሉት 
አቶ አሽኔ፤ በወቅቱ ኢትዮጵያ አሁን የያዘችውን ቅርጽ 
እንድትይዝ ተደርጓል ብለዋል።

ሆኖም በዘመኑ የነበረው አካሄድ ኢትዮጵያን በሃይል 
አንድ የማድረግ አካሄድን የተከተለ እንደነበር ጠቁመዋል።

ከዚያ በኋላም ቢሆን የነበረው የሀገረ መንግሥት 
ግንባታ ለብሄር ብሄረሰቦች ጥያቄ ምላሽ ያልሰጠ በመሆኑ 
በየቦታው ጥያቄዎች ሲነሱ እንደነበር ጠቁመዋል።በዚህም 
የተነሳ በሂደት የመሬት ላራሹና የተማሪዎች ንቅናቄን 
የመሳሰሉ የህዝባዊ ንቅናቄዎች አድገው ሥርዓቱ ሊለወጥ 
እንደቻለ አብራርተዋል፡፡

ለውጥን በመሻት የተነሳው የደርግ ሥርዓትም ከውጭ 
የተቀዳ የፓርቲ ሥርዓት የተከተለና ቀደም ሲል ጀምሮ 
ለሚነሱ ጥያቄዎች ተገቢውን ምላሽ ያልሰጠ በመሆኑ 
እያደር ጥያቄዎች እያደጉ በመምጣት በየቦታው የብሄር 
ብሄረሰቦችን መብት የሚያቀነቅኑ የፖለቲካ ድርጅቶች 
መነሳታቸውን ጠቁመዋል።

በመቀጠልም ደርግ ወድቆ ኢህአዴግ 
ቢመጣም አሳታፊ ሥርዓትን ለመገንባት እንዳልቻለ 

ጠቁመዋል።ለዚህም አንዱ ማሳያ ገዢና አጋር ፓርቲ 
በሚል ከፊሉን ያገለለ አደረጃጀት መፈጠሩን እንደመነሻ 
አንስተዋል።ይህ ደግሞ በሀገራዊ ጉዳዮች ላይ ከፊሉ 
ተመልካች እንዲሆን ያደረገ እንደሆነ ጠቁመዋል፡፡

በአጠቃላይ እነዚህ በማዕከላዊ ኢትዮጵያ ላይ 
ብቻ ያተኮሩ የሀገረ መንግሥት ግንባታ ሂደቶች “እኔ 
ስለኢትዮጵያ ያገባኛል ወይ” የሚል ጥያቄን ያጫረ 
እንደነበር አንስተዋል፡፡

ሆኖም ብልጽግና እነዚህን ችግሮች በመፍታት በሀገረ 
መንግሥት ግንባታ እኩል ተሳትፎ የሚኖረው አደረጃጀት 
መፍጠሩን ጠቁመዋል፡፡

አቶ አሽኔ እንደተናገሩት ኢትዮጵያን ለመለወጥ አሁን 
የተጀመረው መንገድ መልካም በመሆኑ ሁሉም የበኩሉን 
አስተዋጽኦ ለማበርከት የሚችልበት እድል አለ።ሆኖም 
ሰው ላይ ማተኮር ይገባል፡፡

ስለኢትዮጵያ ስናነሳ ስለተራሮቿ፣ ስለዛፎቿ አልያም 
ስለወንዞቿ መሆን የለበትም ያሉት አቶ አሽኔ፣ ትኩረት 
ማድረግ ያለብን ኢትዮጵያን የቀየሩ ሰዎች ላይ ነው፤ 
ተራሮቹን ታሪካዊ ወንዞቿን ታዋቂ ያደረጓትን ሰዎች 

በመለየት ትውልዱ እንዲያውቅ ማድረግ ይገባል ሲሉም 
ሃሳብ አንስተዋል። 

አቶ አሽኔ ትውስታቸውን ሲያጋሩም፤ "ብዙዎች 
ስለጋምቤላ ሲጠይቁኝ የሚያውቁት ስለባሮ ወንዝና 
ስለተፈጥሮዋ እንጂ በጋምቤላ ስለሚኖሩ የአኝዋክ፣ የኑዌር 
አልያም ሌሎች ብሄረሰቦች  አይደለም ብለዋል። 

እኔም ጢስ ዓባይ ስኖር ስለፏፏቴው እንጂ 
ስለአካባቢው ነዋሪዎች ብዙ አልሰማሁም። ይህ 
የሚያሳየው ሰው ላይ ሳይሆን ሲነገረን የኖርነው 
ስለተፈጥሮው ብቻ ነው። በዚህ ምክንያት የምንፈልገውን 
አካታችነት ማምጣት አልቻልንም ሲሉም አብራርተዋል።

በመሬቷ ላይ ስለሚኖሩ ታላላቅ ሰዎች ላይ ትኩረት 
ማድረግ አለብን ያሉት አቶ አሽኔ፤ ስለሰዎች እየተነጋገርን 
ሀገራችንን በአካታችነት መምራት ይኖርብናል ሲሉ 
ተናግረዋል።

አቶ አሽኔ እንደተናገሩት ያለፉ ታሪኮች ክፉም ይሁኑ 
ደግ ያበረከቱት አስተዋጽኦ ይኖራቸዋል።በመሆኑም ያለፈ 
ታሪክ እስረኛ ሳንሆን አሁን ያገኘነውን እድል በመጠቀም 
ወደፊት መጓዝ ይጠበቅብናል፡፡

በኢትዮጵያ የሀገረ...
ከ1ኛው ገጽ የዞረ

ከ1ኛው ገጽ የዞረ

ሳይንስና ቴክኖሎጂ  
ወርቅነሽ ደምሰው

ኢትዮጵያ  በዲጂታል ኢኮኖሚው ዘርፍ 
የጀመረችውን እንቅስቃሴ ይበልጥ ለማጎልብት የሚያግዙ 
የተለያዩ ዓለም አቀፍ ሁነቶችን እያስተናገደች ትገኛለች።  
እየተጠናቀቀ ባለው 2015 ዓመት 17ኛውን ዓለም አቀፍ 
የበይነ መረብ አስተዳደር ጉባኤን ጨምሮ በርካታ  ዓለም 
አቀፍ ሁነቶችን ማስተናገዷ ይታወሳል። 

በዚህ ወር ዘጠነኛውን የሕንድ-አፍሪካ አይሲቲ 
ኤክስፖ አስተናግዳለች። ኤክስፖው ወጣቶች ቴክኖሎጂን 
እንዲማሩና የፈጠራ ክህሎታቸውን እንዲያዳብሩ ልምድ 
የሚያገኙበት እንደሆነ እና በዘርፉ የተጀመሩ ሥራዎችን 
ለማሳደግ ወሳኝነት እንደሚኖረው በጉባኤው ዝግጅት 
ወቅት አስቀድሞ ተጠቁሟል። የዝግጅት ክፍላችን 
ያነጋገራቸው  የኤክስፖው ተሳታፊዎችም ከኤክስፖው 
በርካታ ልምድ እንዳገኙበት ገልጸዋል። 

በመድረኩ የተሳተፈው የግራንት ቶርንተን የሳይበር 
ደህንነትና የኢይሲቲ ዓለም አቀፍ አማካሪ ድርጅት 
(Grant Thronton Cyber security and IT Advi-
sory) ኢንፎርሜሽን ቴክኖሎጂ አስተዳዳሪ አቶ ፍጹም 
ሚሊዮን እንዳሉት፤ ድርጅቱ በዓለም በ140 ሀገራት ላይ 
እንደሚሰራና በኢትዮጵያም አገልግሎት መስጠት ከጀመረ 
አሥር ዓመታት አስቆጥሯል። የቢዝነስ ተቋማት ስጋቶችን 
መቀነስ የሚያስችል ሥራ  ይሠራል። የኦዲት፣ የታክስና  
የማማከር አገልግሎት ይሰጣል። ከኮርፖሬት ፋይናንስ 
ጀምሮ ያሉ የቢዝነስ ተቋማት እና የውጭ ኢንቨስተሮች 
ወደ ሀገር ውስጥ  ሲገቡ ፈቃድ ከማውጣት ጀምሮ ያሉ 
ሂደቶችን በሙሉ በተመለከተ  የማማከር አገልግሎት 
ይሰጣል። እነዚህን ሥራዎች የሚያከናውነው ዓለም አቀፍ 
የአሠራር ሥርዓትን በተከተለ መልኩ ነው።

‹‹ በዓለም አቀፍ  ደረጃ ከሚታወቁ ተመሳሳይ 
ድርጅቶች ኢትዮጵያ ውስጥ ቢሮ ያለው  የኛ ድርጅት 
ነው›› የሚሉት አቶ ፍጹም፤ ሌሎቹ ግን መቀመጫቸውን 
ሌላ ሀገር አድርገው እንደሚሳተፉ ይናገራሉ። እነርሱ 
ለመንግሥትም ሆነ መንግሥታዊ ላልሆኑ ድርጅቶች፣ 
የግል ድርጅቶች ሆነ ለዓለም አቀፍ ተቋማት አገልግሎት 
ይሰጣሉ ይላሉ። 

አቶ ፍፁም እንደሚሉት፤ ኢንፎርሜሽን 
ኮሙዩኒኬሽን ቴክኖሎጂ ላይ ስትራቴጂ ከማውጣት 
ጀምሮ የተለያዩ ሶፍትዌሮችንና ሲስተሞችን በተመለከተ 
አገልግሎት ይሰጣል። ለምሳሌ አንድ የጨርቃጨርቅ 
ድርጅት አገልግሎቱን ፈልጎ ወደ ድርጅታቸው ቢመጣ 
ለዚህ ድርጅት አስፈላጊ የሆኑ የኢርቢሲ ሲስተም፣ 
አካውንቲንግ ሶፍትዌር፣  የሰው ኃይል ሶፍትዌር እና 
መሰል ሶፍትዌሮችን በተመለከተ  የማማከር አገልግሎት 
በመስጠት  ከጅምሩ አንስቶ ተግባራዊ እስኪሆን ድረስ 
ከተቋሙ ጋር በትብብር ይሰራል። 

አዳዲስ ቴክኖሎጂዎችንና አገልግሎቶችን 
ለማስተዋወቅ እንዲሚጠቅሙ አቶ ፍጹም ጠቅሰው፣ 
ድርጅቱ በኢንፎርሜሽን ኮሙዩኒኬሽን ቴክኖሎጂ 
እና በሳይበር ደህንነት ላይ የሚሰጣቸውን አዳዲስ  
አገልግሎቶች በመያዝ በኤክስፖው ላይ ማስተዋወቁን 
አመልክተዋል።

‹‹እንደዚህ አይነት ሲስተሞች ተቀናጅተው ተግባራዊ 
እስከሚደረጉ ድረስ ብዙ ጊዜን ስለሚፈጁ  ድርጅቶች 
ይህንን ሁሉ ሂደት ካለፉ በኋላ ሲስተሙ ተሰርቶ 
ካልተሳካላቸው ኪሳራ ውስጥ ይገባሉ።›› ያሉት አቶ 
ፍጹም፣ ድርጅቱ ይህ እንዳይሆን ሲል ለእነዚህ ድርጅቶች 
የሚሆነውን አገልግሎት አስቀድሞ ለይቶ  እንደሚሰጥ 
ይገልጻል። በሳይበር ደህንነት በኩል እንዲሁም አንድ 
ድርጅት የሳይበር ጥቃት እንዳይደርስበት ሊከሰቱ የሚችሉ 
ችግሮችን በመለየት፣ ተቋሙ  መጠቀም ያለበትን  የሳይበር 
ደህንነት  ማስጠበቂያ መንገድ  ጭምሮ ለሠራተኞች 
ስልጠና እስከ መስጠት ድረስ  ያሉ ሥራዎችን ያከናውናል 
ነው የሚሉት። ከዚህ በተጨማሪም  ድርጅቱ  የሳይበር  
ጥቃት ቢደርስበት  እንደገና ራሱን ተከላክሎ  መቀጠል 
የሚያስችለውን አገልግሎት እንደሚሰጥ ይናገራል።

አቶ ፍጽም እንዳሉት፤ አሁን ላይ ድርጅቱ በህንድ 
ሀገር እና በደቡብ አፍሪካ ከሚገኘው የድርጅቱ ቢሮዎች 
ጋር አብሮ እነዚህን  አገልግሎቶች  ይሰጣል። አገልግሎቱን 
የሚሰጠው ድርጅታቸውን ለማስፋፋት ለሚፈልጉ ወይም 
አዲስ ቢዝነስ ለመክፈት ለሚፈልጉ “የአዋጭነት ጥናትና 
የገበያ ዳሰሳ” ይሠራል። 

‹‹በአይሲቲው  ዘርፍ ላይ በተለይ የውጭ ዜጎችም 
ሆኑ ኢንቪስተሮች  ወደዚህ ሲመጡ የመረጃ እጥረት 
አለ›› የሚሉት አቶ ፍጽም፤ መሰል ኤክስፖዎች በብዛት 

ስለማይዘጋጁና  ዘርፉ  ግልጽ የሆነ የመገናኛ መድረክ 
ስለሌለው መረጃ ማግኘት ላይ ችግር እንደሚፈጠር 
ይናገራሉ።  

በኤክስፖው ላይ ህንዶች የቴክኖሎጂ ውጤቶችን 
ይዘው መምጣታቸውን በመግለፅም፤ እነርሱን ተረክቦ 
የሚሸጥ ወይም አጋር ሆኖ የሚሰራላቸው መፈለጋቸውንም 
ጠቅሰው፣ ለዚህ ደግሞ የህንድ ሀገር ቴክኖሎጂዎችን 
በተመለከተ ግንዛቤ መፍጠር ቅድሚያ የሚጠይቅ 
ጉዳይ መሆኑን ይናገራሉ። ኤክስፖው ችግሩን ሊቀርፍ 
እንደሚችል ነው ያስታወቁት። ኤክስፖው  ፈላጊንና 
ተፈላጊን የሚያገኛኝ መድረክ እንደሆነም ጠቅሰው፤ 
የእርሳቸው ድርጅትም በኢትዮጵያ ኢንቨስትመንት ዘርፍ 
ላይ መሳተፍ ከሚፈልጉ ኢንቨስተሮች ጋር መገናኘቱን 
እንደ መልካም አጋጣሚ አንስተውታል። በተለይ 
ከቴክኖሎጂ ሽግግርና ትውውቅ አንፃር ኤክስፖው 
ፋይዳው ጉልህ መሆኑን መስክረዋል።

ሌላኛው የኤክስፖው ተሳታፊ የሞቲ ኢንጅነሪንግ 
ፒኤልሲ (MOTI Enginerhing Plc)  ፕሮጀክት ዲቪዥን  
ማናጀር  ወጣት መዝሙረ ዳዊት  እንደምትለው፤ 
ሞቲ ኢንጂነሪንግ ባለፉት 17 ዓመታትና ከዚያ በላይ 
ከባንኮች፣ ከፋይናንስ ኢንስቲትዩቶች እና የተለያዩ 
የግልም ሆነ የመንግሥት ተቋማት ጋር ይሠራል። ድርጅቱ 
ኤቲኤሞችን የሚያስመጣ ሲሆን፤  የኢንፎርሜሽን 
ቴክኖሎጂ ኢንስቲትዩቶችን  መሠረተ ልማቶችንና የመረጃ 
ማዕከላትን ማስገንባት፣ ሰርቨሮች ማስመጣትን የመሳሰሉ 
ተግባራትም ያከናውናል። 

እንደ መዝሙረ ገለጻ፤ ድርጅቱ በአብዛኛው 
በአጋርነት  ከተለያዩ ዓለም አቀፍ ተቋማት ጋር  ይሰራል።   
በዚህ ሂደት  ከጊዜ ወደ ጊዜ  ቴክኖሎጂ  እያደገ 
በመምጣቱ ምክንያት ራሳቸውን ከቴክኖሎጂው ጋር 
ለማራመድ የሚያስችሉ ሥራዎች ይተገብራሉ። ከእነርሱ 
ደንበኞች መካከል ባንኮች ዋነኞቹ መሆናቸውንና   
አዳዲስ ቴክኖሎጂዎችን እንደሚፈልጉ ትናገራለች።  
ተቋማቱ ከዘመኑ ጋር አብረው መሄድ እንዲችሉ አዳዲስ 
ቴክኖሎጂዎች እንደሚያስፈልጓቸው ትጠቅሳለች። ዘመኑ 
የውድድር ስለሆነ አዳዲስ ቴክኖሎጂዎች በመጠቀምና 
በፍጥነት ተግባራዊ በማድረግ ለውድድር ራሳቸውን 
ዝግጁ እያደረጉ እንደሚገኙም ነው የተናገረችው። 

ማናጀሯ እንደምትለው፤ ቴክኖሎጂ በየጊዜው 
እየተለዋወጠና እያደገ ይገኛል። ድርጅቱም አብሮ 
ከሚሰራቸው አጋሮች ጋር በመሆን አዳዲስ 
ቴክኖሎጂዎችን በማስመጣት  በየጊዜው ራሱን እየለወጠ   
አቅሙን እያሳደገ  ይገኛል። እነርሱ በተሳተፉበት ኤክስፖ 
ላይ የተገኙት አፍሪካ ውስጥ  ያሉ ቴክኖሎጂ አምራቾች 
ስለሆኑ ኢትዮጵያውያኑ ልምድ ለመለዋወጥና ራሳቸውን 
ለማስተዋወቅ እድል አግኝተዋል።   ልምድ ከመጋራት 
ባለፈ ምርታቸውን በማስተዋወቅ እንደተሳተፉም ነው 
የገለጸችው።

በኤክስፖ ላይ ተሳታፊ ከሆኑት ድርጅቶች መካከል 
አንዱ የሆነው የአሸዋ ቴክኖሎጂ ሶልሽን ኦፕሪሽናል 
ማናጀር ወጣት ደጀኔ ኃይሉ በበኩሉ፤ ድርጅቱ በ11 
ዘርፎች ላይ እንደሚሰራ ይናገራል። በኤክስፖው ላይ 
እንዲገኝ ያደረገው ዋንኛ ምክንያት በቅርቡ ስማርት 
ሶፍትዌር ሶልሽን ላይ አዳዲስ ምርቶች ይዞ ብቅ በማለቱ 
መሆኑን ነው የገለጸው።  

ኢትዮጵያ ውስጥ ያሉ 98 በመቶ ያህሉ ኩባንያዎች 
የማንዋል አሠራር የሚከተሉና ሲስተም የሌላቸው ናቸው 
ሲል ጥናቶችን ዋቢ በማድረግ የገለጸው ወጣት ደጀኔ፣ 
ከኩባንያዎቹ 57 በመቶ የሚሆነውን ወጪያቸውን 
ለማንዋል አሠራር  እንደሚያውሉ  ይናገራል። 
በሲስተም ቢሰሩና የተሳለጠ አካሄድ ቢጠቀሙ ይህንን 
ወጪያቸውን  ማስቀረት እንደሚችሉም ጠቁሞ፣  
ድርጅቱ ይህንን ሲስተም ሊያሳልጥ የሚችል  አገልግሎት 
ይዞ  መምጣቱንም አስታውቋል።

እንደ ወጣት ደጄኔ ማብራሪያ፤ ድርጅቱ 
ኢንተርፕራይዝ ሪሶርስ ፕላኒንግ (ERP) የሚባል 
የኢንተርፕራይዞች ሀብት ማስተዳደሪያን  የተመለከተ 
አገልግሎት ይሰጣል።  ሲስተሙ አንድ ሰው ሲቀጠር 
ጀምሮ  ያሉ ሂደቶችን  /ደመወዝ ፣ፈቃድ እና የመሳሳሉት/ 
ሁሉ እንዲጨርስ ማድረግ የሚያስችል ነው። ከሠራተኛ 
ቅጥር አንስቶ ሁሉንም ነገሮች ለመቆጣጠር የሚያስችል 
ሲስተም መዘርጋትም ያስችላል። የፋይናንስ ሂደቱም 
ቢሆን እንዲሁ  ከመጀመሪያው አንስቶ በሲስተም 
ለማስኬድ  ያስችላል። “የደንበኛ ግንኙነት አስተዳደር 
(CRA)” የተሰኘው ሌላኛው አገልግሎት ደግሞ ደንበኛ 
ወደ ቢሮ ሲመጣ ጀምሮ ያገኛቸውን ሠራተኞች ፣የጊዜ 
ቆይታውን እና ጉዳዩ ምን ደረጃ ላይ እንዳለ ለመቆጣጠር 

የሚያስችል ነው።
ድርጅቱ  ለተቋማት ዌብሳይቶችን  የመስራት 

አገልግሎት እንደሚሰጥም ጠቅሶ፣ የተጠቀሱትን 
አገልግሎቶች  ለሚፈልጉ ተቋማት ደግሞ የኪራይ  
አገልግሎት የሚሰጥበት ሁኔታ መኖሩንም  አመልክቷል። 
የኪራይ አገልግሎት የሚፈልጉ ተቋማት የሚፈልጉት 
አይነት አገልግሎት ተሰርቶ  ከተሰጣቸው በኋላ 
በየወሩ፣ በዓመት ወይም በሚፈልጉት አማራጭ  ኪራይ 
የሚሰጣቸው ይሆናል ይላል። ብዙ ተቋማት እነዚህ 
ሲስተሞች ቢኖሯቸውም በየጊዜው ተከታትለው 
ወቅታዊ ማድረግ ላይ ክፍተት አለባቸው ሲል የገለጸው 
ደጀኔ፤ ይህንን አገልግሎት በኪራይ መልኩ ከወሰዱ ግን  
እየተከታተለ  አዳዲስ  ነገሮችን   በማስገባት ወቅታዊ 
የሚያደርግ  ኃላፊነቱን የሚወጣው ድርጅቱ እንደሆነ 
ይናገራል። 

ኤክስፖውን አስመልክቶ አስተያየቱን የሚሰጠው 
ወጣት ደጀኔ፤ አዳዲስ ቴክኖሎጂዎች ምን ላይ እንደ 
ደረሱ ለማወቅ እንደሚረዳ ይገልጻል። በተለይ ስለ 
ቴክኖሎጂ ያለውን  እይታ ለማስፋትና በዓለም አቀፍ 
ደረጃ ለመንቀሳቀስ በር ከፋች መሆኑን ጠቅሶ፤ ኤክስፖው 
ድርጅቱ ገና ብዙ መስራት እንደሚጠበቅበት እንዲገነዘብ 
እንዳስቻለው  አስታውቋል። 

የሲ ኤይ ጂ ግሎባል ኮርፖሬሽን ኩባንያ (CIG 
Global) የሽያጭ ሠራተኛ ወጣት እድላዊት በቀለ 
በበኩሏ፤ ኩባንያው በአይሲቲ ዘርፍ የአስር  ዓመታት 
ልምድ ያለው እና ስራውንም በሕንድ የጀመረ  መሆኑን 
ትናገራለች። በመካከለኛው ምስራቅ ሲሠራ ቆይቶ  አሁን 
ላይ ወደ አፍሪካ  የመጣና በኢትዮጵያ የራሱ መስሪያ ቤት 
ሊከፍት መሆኑንም ትጠቁማለች። በአፍሪካ ሩዋንዳና 
ኮንጎ  እንዲሁም በአሜሪካ፣  በአርመኒያና በህንድ 
በመሥራት ረጅም ልምድን ማካበቱንም ትገልፃለች። 

እድላዊት እንደምትገልጸው፤ ኩባንያው ከሌሎች 
ኩባንያዎች  የሚለየው  ማንኛውም አይነት ቢዝነሶችና 
ቴክኖሎጂዎች ያለው በመሆኑ ነው። በተለይ በሳይበር 
ደህንነት ስልጠና ይሰጣል።  ኦራክል(Oracle) የተሰኘ 
ደህንነቱ የተጠበቀ ዳታ ቤዝ  ያለው በመሆኑ በመረጃ 
መንታፊዎች በኢንተርኔት በዳታ አካውንት ወይም 
በኦንላይን የሚደረጉ የግንኙነት መድረኮች ላይ ስርቆት 
ሊፈፅምበት ወይም “ሃክ” ሊደረግበት አይችልም። 

ኩባንያው ይህንን ችግር መፍታት የሚያስችል 
ሥራ እንደሚሰራ ጠቅሳ፤  ኢትዮጵያ  ገና ወደ ዲጅታል 
ሲስተም እየገባች  ከመሆኑ ጋር ተያይዞ የሚፈጠሩ 
የዳታ ቤዝ ችግሮችን ሊፈታ የሚችል  መፍትሔ 
ይዞ  መምጣቱን ነው የገለጸችው። በኤክስፖው ላይ 
ራሱን ለማስተዋወቅና አጋሮችን   ለማሰባሰብ የተገኘ 
መሆኑን ገልጻ፤ በዚህም በርካታ እድሎችን ማግኘቱን 
ተናግራለች። 

ትምህርት ላይ ትኩረት አድርጎ የሚሰራው 
ዲቪሎፐር በኮሬቪር ሶፍትዌር ኢንጀነሪንግ ኩባንያ  
የሶፍትዌር አልሚዋ/ ዴቨለፐሯ ወጣት ረቂቅ 
ማህልቅ ፣በበኩሏ የምትሰራበት ኩባንያ ከተቋቋመ 
አምስት ዓመታት ያህል ማስቆጠሩን ትናገራለች። እሷ 
እንደምትለው፤ ኩባንያው ትኩረት ሰጥቶ የሚሰራው 
ትምህርት ላይ ነው። ለትምህርት ቤቶች የሚሆን 
የመማር ማስተማር ማስተዳደር ሥርዓት(learning 
management system) ሶፍትዌር ይሰራል። ሶፍትዌሩ 
ከምዝገባ ጀምሮ ያለውን ሙሉ ሂደት የሚይዝ ነው። 
መምህራንና ተማሪዎች መረጃ የሚለዋወጡበት፣  ፈተና 
እና ውጤት የሚሰጥበት ሲሆን፤ እስከ ሰርተፊኬት 
መስጠት የሚደርስ አገልግሎት መስጠት የሚያስችልም 
ነው። ቀደም ሲል ትምህርት ቤቶችን  ከወረቀት አሠራር 
ለማላቀቅና ይህንን ሲስተም እንዲቀበሉ በማድረግ 
በኩል ተግዳሮቶች  እንደነበሩ ረቂቅ አስታውሳ፤ አሁን 
ላይ ዲጅታላይዘይሽን እየተስፋፋ ሁሉም ነገሮች ወደ 
ሲስተም እየገቡ በመሆኑ መሻሻሎች እየታዩ መሆናቸውን 
ትናገራለች። 

እዚህ ኤክስፖ ላይ የመጡት የህንድ ኩባንያዎች 
በትምህርት ፣በአካባቢ ጥበቃ፣ ሀርድዌር እና የመሳሰሉት  
ላይ የሚሰሩ ናቸው። እኛ ሶፍትዌር ላይ የምንሰራ 
ከመሆናችን ጋር ተያይዞ የሚያስፈልገንና የማያስፈልገንን  
ቢዝነስ ለቢዝነስ  ልምድ በማካፈል ተሞክሮ  መለዋወጥ 
ያስቻለና አጋሮችን ማግኘት ያስቻለ መሆኑን ገልጻለች።  
‹‹ወደፊት አሁን ላይ የተጀመሩትን ሥራዎች በማስቀጠል 
አዳዲስ ሲስተሞችን ጎን ለጎን እየሰራን እያስተዋወቅን 
መሄዱን አጠናክረን እናስቀጥላለን››  የምትለው ረቂቅ፤ 
ኤክስፖው የቴክኖሎጂ ትስስር ከመፍጠሩም ባሻገር 
የግንኙነት መድረኩን እንደሚያሰፋው ገልጻለች።

የአይሲቲ ኩባንያዎችንና ምርቶቻቸውን ያስተዋወቀው መድረክ

ኢትዮጵያ ውስጥ ያሉ 98 
በመቶ ያህሉ ኩባንያዎች 
የማንዋል አሠራር 
የሚከተሉና ሲስተም 
የሌላቸው ናቸው። 
ኩባንያዎቹ 57 በመቶ 
የሚሆነውን ወጪያቸውን 
ለማንዋል አሠራር  
ያውላሉ። በሲስተም 
ቢሠሩና የተሳለጠ አካሄድ 
ቢጠቀሙ ይህንን 
ወጪያቸውን  ማስቀረት 
ይችላሉ

ሶሎሞን በየነ

በኢትዮጵያ እየተስተዋሉ ያሉ ችግሮችን በዘላቂነት 
ለመፍታትና ሀገራዊ መግባባት ለመፍጠር ሀገራዊ 

ውይይት ማድረግ አስፈላጊ መሆኑ ታምኖበታል። ይህንን 
ሀገራዊ የውይይት መድረክ የሚያመቻችና የሚመራ 
ሀገራዊ የምክክር ኮሚሽን ተቋቁሙ ወደ ሥራ ከገባ ዓመት 
ከመንፈቅ ገደማ ሆኖታል። በዚህ ጊዜ ውስጥ ኮሚሽኑ 
በተለይ በአምስት ክልሎችና በሁለት ከተማ አስተዳደሮች 
የተሳታፊዎች ልየታ እና የተባባሪዎች ሥልጠና ሥራን 
እያገባደደ ይገኛል። እንዲሁም ከኅብረተሰቡ የሚቀርቡ 
ሀገራዊ የምክክር አጀንዳዎችን በተለያዩ አማራጮች 
የመቀበል ሥራ እያከናወነ ነው። ከዚህ በመነሳት የሀገራዊ 
ምክክሩ በብዙዎች ዘንድ በአንድ በኩል ተስፋን በሌላም 
በኩል ካልተሳካ በሚል ስጋትን ይዞ መጥቷል፡፡ ከዚህ 
አንጻር የሚነሱ ሃሳቦችን በመንተራስ የሀገራዊ ምክክሩ 
ተስፋና ተግዳሮት ምን ምን ናቸው ስንል ለዘርፉ ቅርበት 
ያላቸውን ምሁራን አነጋግረናል?  

እንደ የሰላም ጥናት ተባባሪ ፕሮፌሰር እና የኢትዮጵያ 
ሀገራዊ ምክክር ኮሚሽን ኮሚሽነር ዮናስ አዳዬ (ዶክተር) 
ትንታኔ፤ የአንድ ሀገር ህልውና መሠረቱ የሕዝቦች 
አንድነት እና መተማመን ነው። ስለዚህ ሀገራዊ ምክክሩ 
ሀገራዊ መግባባት የሚያመጣ፤ በሕዝቦች መካከል 
መተማመን የሚፈጥር ነው። ይህ ሲሆን ደግሞ ሕዝብ 
በሰላም ተከባብሮ አብሮ ይኖራል። አንድ ሰው በተለያየ 
ቦታ ተዘዋውሮ ሀብት ማፍራት፣ አብሮ መኖር ይችላል። 
በሌላ በኩል ደግሞ መንግሥትም ሀገርን በሰላም 
ያስተዳድራል፤ ሕዝቡን ለልማት አስተባብሮ እድገት 
ያመጣል። እንዲሁም ኅብረተሰቡ አንድ የስነልቦና ውቅር 
ተላብሶ የሀገርሩን ሉዓላዊነትና አንድነት ያስከብራል። 
የውጭ ጥላትን በአንድነት ይመክታል። 

ምክክሩ ሰላምን ያሰፍናል። እንደ ሀገር በአፈሙዝ 
ችግሮች ካልተፈቱ ከሚል ኋላቀርና ፋሽን ካለፈበት 
አስተሳሰብ ተላቆ ባልተለመደ መልኩ ብቸኛው የችግሮች 
መፍቻ ቁልፍ የሆነውን ሰላምን በሰላማዊ መንገድ 
በንግግር፣ በምክክር፣ በድርድር፣ በውይይት ማምጣትን 
የፖለቲካ ባህል ያደርጋል። በሰላማዊ መንገድ የተገኘ 
ሰላም ደግሞ ዘላቂ ልማትን ያሰፍናል። እንዲሁም 
በሀገሪቱ የሚስተዋሉ አለመግባባቶች፣ ግጭቶች፣ 
ጦርነቶች …  እልባት ያገኛሉ። ከዚህ ባለፈ “የራሷን 
ችግር በራሷ በሰላማዊ መንገድ መፍታት የቻለች ሀገር” 
ተብላ ከቀጣናው አልፎ በመላ ዓለም እንደ ተምሳሌት 
የሚያስጠቅሳት እንደሆነ ኮምሽነሩ ይናገራሉ።  

የኢትዮጵያ የፖለቲካ ፓርቲዎች የጋራ ምክር ቤት 
ሥራ አስፈጻሚ አባልና የቦሮ ዲሞክራሲያዊ ፓርቲ 
የውጭ ግንኙነትና ዓለም አቀፍ ዘርፍ ኃላፊ መብራቱ 
አለሙ (ዶክተር) በበኩላቸው የኮሚሽነር ዮናስ (ዶ/ር) 
ሃሳብን ይጋራሉ። እንደ መብራቱ (ዶ/ር) ገለጻ፤ ሀገራዊ 
ምክክር በአንድ ሀገር ውስጥ የተለያዩ ግጭቶች፣ ጦርነት፣ 
አለመግባባት በዘላቂነት ሲከሰት፤ የተለያዩ ባለድርሻ 
አካላት በተለይ የፖለቲካ ተዋናዮች በምክክርና በንግግር 
የችግሩን መንስኤ ከመሠረቱ ለይተው በዘላቂነት ችግሩን 
የሚፈቱበት ሂደት ነው። ይህ ሂደት የመጀመሪያ ዓላማው 
ግጭትን ማስቆም ነው። ሁለተኛው ደግሞ “በመንግሥትና 
በማኅበረሰቡ መካከል ማኅበራዊ መስተጋብሩ ላልቷል” 
ተብሎ ከታመነ፤ መስተጋብሩን መልሶ ለመገንባት እና 
ለማጥበቅ የሚደረግ ምክክር ነው። በዚህ ምክክር 
ችግሮችን በጠመንጃ ሳይሆን በጠረጴዛ ዙሪያ በውይይትና 
በድርድር መፍታት የሚቻልባቸው አማራጮችና ልምዶች 
ይቀሰማሉ ይላሉ።     

የአንድ ሀገር ግንባታ የሚወሰነው በተቋማት ግንባታ 
ላይ ነው። በመሆኑም ሀገራዊ ምክክር ኮሚሽኑ አንድ 
ትልቅ የሀገር ምሰሶ ተቋም ነው የሚሉት መብራቱ 
(ዶ/ር)፤ በሀገራዊ ምክክሩ ሕገ መንግሥቱን ጨምሮ፣ 
የተለያዩ ሕጎችና ፖሊሲዎች፣ የፖለቲካ ፓርቲዎች 
የሚተዳደሩባቸው አዋጆች፣ ኢኮኖሚ የሚመራበት 
የኢኮኖሚ ፖሊሲና ሥርዓት፣ ገበያ የሚመራበት የገበያ 
ሥርዓት ወዘተ በሙሉ ይፈተሻሉ ተብሎ ይታመናል። 
በተለይ ሕገ መንግሥቱ ባለፉት 30 ዓመታት ጠንካራ ጎኑና 
ጉድለቱ ምንድነው? ወደ ፊት መሻሻል ያለበት የትኞቹ 
አንቀጾች ናቸው? በሚል በጥልቀት የሚታይበት መድረክ 
ነው።   

ስለዚህ አሁን በሀገሪቱ ላለው ሠላም መደፍረስ፣ 
ጦርነት፣ ግጭት፣ … ወዘተ መሠረታዊ ችግሮች “መንስኤው 
መዋቅራዊ ወይስ ሥርዓታዊ ነው” የሚለውን ጥልቅ ጥናት 
በማጥናት የመፍትሔ ሃሳብ የሚቀርብበት መድረክ ነው። 
በዚህ ሀገራዊ ምክክር ችግሮችን በዘላቂነት ከመፍታት 
ባሻገር በቀጣይ ሀገሪቱ በሰላም የምትተዳደርበት፣ ወደፊት 
በልማት የምትራመድበት ስንቅ የምትሰንቅበት፤ ለሀገር 
ሰላም፣ ለሕዝብ አንድነት የሚበጁ የመፍትሔ ሃሳቦች 
ይቀርባሉ ተብሎ ይታመናል ብለዋል። 

ኮሚሽነር ዮናስ (ዶ/ር)፤ በየቦታው የሚፈነዳዱ 
ግጭቶች፣ ተስፋ መቁረጥ ወይም “አይሆንም፣ አይሳካም” 
የሚል አሉታዊ አስተሳሰብ እንዲሁም ቀጣናዊና ዓለም 
አቀፋዊ ሁኔታዎች የሀገራዊ ምክክሩ ዋነኛ ተግዳሮቶች 
እንደሆኑ ጠቅሰው፤ ከታች ወደ ላይ ሀገር በቀል እውቀትን 
መሠረት አድርጎ፤ ከላይ ወደታች ደግሞ የሊህቃኑን፣ 
የፖለቲካ መሪውን እንዲሁም ወደ ጎን የሚዲያ፣ የምርምር 
ወዘተ ግብዓትን በሙሉ በመጠቀም የነበረባቸውን 
አለመግባባት በጠረጴዛ ዙሪያ ፈትተው ሰላማቸውን 
ያጸኑ፤ ኢኮኖሚያቸውን ያሳደጉ ርቀን ሳንሄድ በአፍሪካ 
በርካታ ሀገራት አሉ። ለአብነት ቤኒን በዚህ መሠረት 
ሀገራዊ ምክክር በማካሄድ ሕገ መንግሥቱን ከማሻሻል 
ባለፈ ሀገሪቱን ሲያስተዳድር የነበረው መንግሥት በገዛ 
ፈቃዱ ስልጣን እስከመልቀቅ ደርሷል። በዚህም ዛሬ ላይ 
ሰላም የሰፈነባት ሀገር ናት። በተመሳሳይ ደቡብ አፍሪካ፣ 
ቱኒዚያ ወዘተ ገጥሟቸው የነበረውን ችግር ለመፍታት 
በተደረገው ውይይት በዋናነት የሀገሬው ሕዝብ ባለቤት 
ስለነበረ በተጨባጭ ተሳክቶላቸዋል።  

በተቃራኒው የምክክር ሂደቱ የተኮላሸባቸው ሀገሮች 
አሉ። ለአብነት ጎረቤታችን ሱዳን ሦስት ዓመት ከመንፈቅ 
ሰላም ለማምጣት ታትራለች። ነገር ግን በገዥው ፓርቲ 
ወይም በመንግሥት ጣልቃ ገብነት የተነሳ በሰላም 
ችግራቸውን መቋጨት አቅቷቸው ወደ እርስ በእርስ 
ጦርነነት የገቡበት ሁኔታ አለ። በሌላ በኩል ደግሞ የመን 
ሰላም ለማምጣት ስታደርገው የነበረው ጥረት በውጭ 
ሀገራት ጣልቃ ገብነት ሳይሰምር ቀርቶ መንግሥት አልባ 
ሀገር እንደሆነች ይናገራሉ።

“በሁለት ጽንፍ ያሉ የነዚህ ሀገሮች ስኬትና ውድቀት 
የሚያስተምረው የሀገራዊ ምክክሩ ባለቤት የሀገሬው 
ሕዝብ መሆን እንዳለበት እና የውጭ ጣልቃ ገብነት 
እንደማያስፈለግ ነው” የሚሉት ኮሚሽነር ዮናስ (ዶ/ር)፤ 
ወካይነትና አሳታፊነት የሀገራዊ ምክክሩ የጀርባ አጥንት 
ነው። 

ሆኖም 120 ሚሊዮን ገደማ ሕዝብ  እንዲሁም ከ80 
በላይ ብሔረሰብ ማሳተፍ አይቻልም። ይህ ተግባራዊ 
መሆን የሚችለው ኅብረተሰቡ በቂ ውክልና እንዲኖረው 
በማድረግ፤ የሁሉንም አስተሳሰብ ማንጸባረቅና ማስተናገድ 
ሲቻል ነው። ሁሉም አስተሳሰቦች መስተናገድና መወከል 
ግን አለባቸው። ስለዚህ በየትኛውም ሀገር ሕዝብ 
የሚወከለው በተወካዮቹ ነው። ነገር ግን በሀገራዊ ምክክሩ 
የሚሳተፉ ተሳታፊዎች ውክልናው የሃሳብ ውክልና መሆን 
አለበት። ማለትም ተወካዩ የሀገሪቱን ታሪክ፣ ትርክቶች፣ 
ቅርስ፣ ገጽታ፣  ባህል፣ ሃይማኖት፣ የኅብረተሰቡን ሥነ-
ልቦና ፣ ወቅታዊ ችግሩን በቅጡ የተረዳ እንዲሁም ለሀገሪቱ 
ችግሮች የመፍትሄ ሃሳብ የሚያፈልቅና ብሔራዊ ጥቅሟን 
የሚያስጠብቅ መሆን አለበት። በጥቅሉ ውክልናው 
በብሔረሰብ ስብጥር በኮታ ሳይሆን በሃሳብ ውክልና 
ሊሆን እንደሚገባ ያሳስባሉ።

መብራቱ (ዶ/ር) በበኩላቸው አንድ ሀገራዊ ምክክር 
ውጤታማና ስኬታማ እንዲሆን ሊከተላቸው የሚገቡ 
ዋና ዋና መርሆች እንዳሉ ገልጸው፤ የመጀመሪያው 
ምክክሩ ገለልተኛ በሆነ አካል መመራት  አለበት። 
ሌላው ወጣቶች፣ ምሁራን፣ ሴቶች፣ አካል ጉዳተኞች … 
ወዘተ የተለያዩ የማኀበረሰብ ክፍሎችን ያሳተፈ መሆን 
አለበት። ከዚህ አኳያ ምክክሩን ገዥው ፓርቲ  ወደራሱ 
እንዳይወስደው የሀገራዊ ምክክር ኮሚሽነሮችን ጨምሮ  
ሂደቱን የሚመሩት አካላት በሙሉ ገለልተኛ ሆነው 
መሥራት አለባቸው። በተለይ ኮሚሽነሮች ያላቸው 
ቁርጠኝነት ለሀገራዊ ምክክሩ ውጤታማነት ወሳኝ ሚና 
እንደሚጫወት ተናግረዋል።

ከዚህ ባሻገር የትጥቅ ትግል እያካሄዱ ያሉ ኃይሎችን 
ወደ ጠረጴዛ ዙሪያ መጥተው በሰላማዊ መንገድ 

ችግራቸውን እንዲፈቱ ማድረግ  የሀገራዊ ምክክሩ 
አንዱ ትልቁ ፈተና እንደሆነ መብራቱ (ዶ/ር) ጠቅሰው፤ 
እንደሚታወቀው በተለያዩ የሀገሪቱ ክፍሎች የትጥቅ 
ትግል እያካሄዱ ያሉ አሉ። ያለእነዚህ አካላት ተሳትፎ 
የሚፈለገውን ወይም የሚባለውን ሰላምና ጸጥታ 
ማረጋገጥ አይቻልም። ስለዚህ እነዚህ አካላት ወደ ምክክሩ 
እንዲመጡ ሁሉም የበኩሉን ሚና መጫወት እንዳለበት 
አሳስበዋል። 

እርሳቸውም አክለው፤ ከሰባቱ አስተባባሪ ከሚባሉ 
አካላት አንዱ የፖለቲካ ፓርቲዎች የጋራ ምክር ቤት 
እንደሆነ ጠቁመው፤ ምክር ቤቱ ስለሀገራዊ ምክክር ሂደቱ 
በየጊዜው ከምክክር ኮሚሽኑ ጋር ግምገማና ውይይት 
ያደርጋል። በዚህም ያሉትን ክፍተቶች ለኮሚሽነሮቹ 
ጭምር ያሳውቃል። ከዚህ አንጻር በተለይ ከተሳታፊ ልየታ 
ጋር ተያይዞ በአንዳንድ ወረዳዎች የአንድ ፓርቲ አባላት 
በብዛት እየገቡ ያሉበት ሁኔታ አለ። ይህ አንድ ትልቅ 
ተግዳሮት ነው። ስለዚህ አጠቃላይ ሂደቱን እንዳያበላሽ 
በጥንቃቄ መሠራትና መስተካከል አለበት በሚለው ላይ 
ከኮሚሽኑ ጋር በመነጋገር መተማመን ላይ ተደርሷል። 
ከዚህ በተረፈ የሚሠሩ ሥራዎች ግልጽና አሳታፊ መሆን 
አለባቸው። ለአብነት አጀንዳ ልየታ ላይ ተባባሪ አካላትን 
በማሰልጠን መሳተፍ አለባቸው። ሂደቱን መታዘብ 
አለባቸው። ይህ ካልሆነ በኋላ መተማመኑ ላይ ችግር 
ሊፈጠር እንደሚችል ስጋታቸውን ይናገራሉ።

ሌላው ሀገራዊ ድርድሩ ውስጥ አንገባም ብለው 
“ኮከስ ግሩፕ” ያቋቋሙ የተወሰኑ የፖለቲካ ፓርቲዎች 
አሉ። እንደ ፖለቲካ ፓርቲዎች የጋራ ምክር ቤት እነዚህ 
ፓርቲዎች ወደ ምክክሩ እንዲመጡ ብዙ ሥራዎችን 
ሠርተናል። እንዲሁም የምክክር ኮሚሽን  አዋጁ ላይ 
ጥያቄ የሚነሳባቸው ጉዳዮች ላይ የፍትህ ሚኒስትሩ፤ 
ኮምሽነሮቹ፣ የፖለቲካ ፓርቲዎች፣ ሲቪክ ማህበራት 
ባሉበት እንዲያብራሩ ተደርጓል። በዚህም አንሳተፍም 
ያሉ የፖለቲካ ፓርቲዎች ከ“ኮከስ ግሩፕ” ወጥተው 
ሀገራዊ ምክክሩን የተቀላቀሉ የፖለቲካ ፓርቲዎች አሉ። 
ሌሎቹም ወደ ምክክሩ እንዲመጡ ኮሚሽኑ ያላለሰለሰ 
ጥረት እያደረገ ነው። ስለዚህ ውስጥ ገብቶ የምክክር ሂደቱ 
እንዴት እየሄደ እንደሆነ ሳይታወቅ፤ ውጭ ሆኖ ቁጭ 
ብሎ ከመተቸትና ከመቃወም ይልቅ፤ በሀሳብ የበላይነት 
አምኖ ውስጥ ገብቶ ያሉትን ክፍተቶች እያዩ በጋራ ታግሎ 
እንዲስተካከል በማድረግ ሀገርን ወደ ተሻለ ምዕራፍ 
ማሸጋገር እንደሚገባ መብራቱ (ዶ/ር) ተናግረዋል።   

ኮሚሽነር ዮናስ (ዶ/ር) “ሁሉም ኮሚሽነሮች ወደዚህ 
ሀላፊነት ከመምጣታችን በፊት የራሳችን ገቢና ሥራ 
የነበረን ነን። ወደዚህ ሀላፊነት ስልጣን ወይም ሀላፊነት 
ፈልጎ የመጣ የለም። የበኩላችን አስተዋጽዖ ለሀገራችን 
ለማበርከት ነው። ስለዚህ ነጻና ገለልተኛ ሆነን ለሀገር 
የሚበጅ፣ በታሪክ ፊት የማያስወቅስ ሥራ ሠርተን 
ለማለፍ ነው” በማለት፤ ሁሉንም የፖለቲካ ፓርቲዎች 
በወንድምነትና በእኩል አይን ነው የምናየው። ሆኖም 
አይደለም በፖለቲካ ፓርቲዎች በመንትያማቾች መካከል 
ልዩነት አለ። የሀሳብ ልዩነቶች ለጊዜው ሊኖር ይችላል። 
ልዩነት ውበት ነው፤ እንደመጥፎ ነገር መታየት የለበትም። 
በሂደት ነገሮች እየረገቡ መግባባት እንደሚደረስ 
ያስረዳሉ። 

ከዚህ አንጻር ኮሚሽኑ የሀሳብ ልዩነት ያላቸው 

የፖለቲካ ፓርቲዎች ወደ መድረኩ እንዲመጡ ወርዶ 
እየሠራ ነው። በዚህም አንሳተፍም ካሉ የፖለቲካ 
ፓርቲዎች አባልነት (ከኮስ ግሩፕ) ወጥተው ወደ ሀገራዊ 
ምክክሩ የገቡ እንደ ኦብነግ (የኦሮሞ ብሔራዊ ነጻ አውጭ 
ግንባር) የመሳሰሉ ፓርቲዎች አሉ። የዚህ ፓርቲ መሪ 
ለሀገር የሚጠቅም ሀሳብ ይዘው መጥተው ከኮሚሽኑ ጋር 
አብረው እየሠሩ ነው፤። ከሌሎች ፓርቲዎችም በግለሰብ 
ደረጃ በጣም ትልልቅ የእውቀት ሰዎች አብረው በጋራ 
እየሠሩ እንደሆን ኮምሽነሩ ጠቁመዋል። 

ሀገራዊ ምክክሩ የተሳካ እንዲሆን ሁሉም 
የማኅበረሰብ ክፍል የበኩሉን ሚና መጫወት እንዳለበት 
ኮሚሽነሩ አሳስበው፤ በተለይ የመገናኛ ብዙሃን ለጥፋትም 
ሆነ ልልማት ትልቅ ጉልበት አላቸው። ለአብነት ሩዋንዳ 
ወደ የእርስ በእርስ እልቂት የገባችው በአንድ የሬዲዮ 
ፕሮግራም በተላለፈ የጥላቻ ንግግር ነው። ስለዚህ ሚዲያ 
በተለይ በሕብረተሰቡ ውስጥ ጥላቻን፣ መከፋፈልን 
የሚዘሩና ሀሰተኛ ዜናዎችን በመመከት ረገድ ትልቅ ሚና 
መጫወት አለበት። በተቃራኒው ደግሞ በሕብረተሰቡ 
ውስጥ ተስፋን የሚያጭሩ፣ የሰላምን ፈና የሚያበሩ 
አስተሳሰቦችና አመለካከቶች ቀን ከሌት ማስተጋባት፣ 
ማስተማር አለበት። 

እንዲሁም የምክክሩን ዓላማ፣ አስፈላጊነት፣ ፋይዳ፣ 
ወዘተ በህብረተሰቡ ልብ ውስጥ ሰርጾ እንዲገባ በዘመቻ 
ሳይሆን ሰርክ ማስተማር አለበት። ከጦርነት አዙሪት 
ተላቀን ሰላም የሰፈነባት ሀገር እንድትሆን ስለ ሰላም 
ባህል ግንባታ በተመለከተ ምሁራንን በመጋበዝ ጭምር 
ማን ምን መሥራት እንዳለበት ማስገንዘብ አለበት። በሌላ 
በኩል የሀሳብ ልዩነት ለአንድ ሀገር ግንባታ የማይተካ 
ሚና ይጫወታል። ስለዚህ በሀገራዊ ምክክሩ የሚንጸባረቁ 
የሀሳብ ብዝሀነትን ለህብረተሰቡ በማድረስና በማሳየት 
ሚዲያ ከፍተኛ ሚና መጫዎት አለበት።  

ሌላው የኃይማኖት ተቋማት በጸሎት ሀገርን 
መርዳት፣ በምክር ሕብረተሰቡን ማረቅና ማስተማር 
አለባቸው። በተጨማሪ ከፍተኛ የትምህርት ተቋማት 
የምክክር ሂደቱ የተሳካ እንዲሆን በከፍተኛ ሁኔታ እያገዙ 
ይገኛሉ። አሁንም እርዳታቸውን አጠናክረው በማስቀጠል 
በምርምራቸውና በጥናታቸው ሁሉ የሀገራዊ ምምክሩን 
አስፈላጊነት በኢትዮጵያ ሕዝብ ልቦና እና አዕምሮ 
እንዲሰርጽ የበኩላቸውን ሚና መጫዎት አለባቸው። 
በጥቅሉ በየደረጃው ሁሉም የማህበረሰብ ክፍል የበኩሉን 
ሚና መጫዎት ከቻለ ኢትዮጵያ ሀገራችን ከገጠማት 
ችግር ትሻገራለች፤ ከታቀደው በላይ ወደ ከፍታው 
ማማም ትወጣለች። ሀገሪቱም በጦርነት፣ በረሃብ፣ 
በችግር፣ በድርቅ … ወዘተ ከምትታወቅበት መጥፎ ገጽታ 
ወጥታ በቅርቡ በልማት፣ በእድገት፣ በሰላም… ወዘተ 
የምትታወቅበት ጊዜ እሩቅ እንደማይሆን ኮሚሽነር ዮናስ 
(ዶ/ር) ይናገራሉ። 

እንደ ምሁራኑ ገለጻ ችግሮችን በጠረጴዛ ዙሪያ በሰጥቶ 
መቀበል መርህ ተወያይቶ በመፍታት ሀገራዊ መግባባት 
ማምጣት ካልተቻለ፤ በሰላማዊ መንገድ ችግራቸውን 
መፍታት አቅቷቸው ወደ እርስ በእርስ ጦርነት ገብተው 
የወደሙ ሀገሮች (የመን፣ ሊቢያ፣ ሶሪያ ወዘተ) እጣ ፈንታ 
ሀገሪቱ ሊገጥማት እንደሚችል አሳስበዋል። 

ዮናስ አዳዬ (ዶ/ር) መብራቱ አለሙ (ዶ/ር)

ሴቶች
ማህበራዊ

የተወለደችው ደብረማርቆስ ነው። ከዘጠኝ ዓመት 
እድሜዋ ጀምሮ ግን አዲስ አበባ ከተማ ነው የኖረችው። 
በትምህርቷም በፐርቼሲንግ ማኔጅመንት ዲፕሎማ 
አላት። በተጨማሪም በፋሽን ዲዛይን ተምራ የምስክር 
ወረቀት አግኝታለች።

ከተማረችባቸው የትምህርት ዘርፎች የመረጠችው 
የፋሽን ዲዛይን በመሆኑ ሙያውን መተዳደሪያዋ 
አድርገዋለች።የምትሰራውን የፋሽን ዲዛይን ሥራም 
ወደ ኢንዱስትሪ ከፍ በማድረግ በፋሽን ኢንዱስትሪው 
የራስዋን ኑሮ ከመለወጥ ባለፈ ለሀገሯ አበርክቶ ለማድረግ 
ነው እቅዷ። በዘርፉ ለዜጎች የሥራ ዕድል መፍጠር፣ 
በተለይም ከሐር በሚዘጋጁ አልባሳት ኢትዮጵያን 
ማስተዋወቅ የእቅዷ አካል ነው። 

ስለሙያዋና የወደፊት እቅዷ እንዲህ ያጫወተችኝ 
ሰናይት ደምመላሽ ትባላለች።ሰናይትን አንቺ ያልኳት 
ቀለል ብላ ስላገኘኋትና ፈቃዷም ስለሆነ እንጂ 
በትዳር የምትኖር የልጆች እናት ናት። ወይዘሮ ሰናይት 
እንዳጫወተችኝ ለሙያው ከፍተኛ ፍላጎት ስላላት ዲዛይን 
የምታደርገውን ብቻ ሳይሆን ዲዛይን ስለምታደርጋቸው 
የጨርቅ አይነቶችም ትጨነቃለች።ጥናትም 
ታደርጋለች።ሥራዎችዋ በሀገር ውስጥ ተወስኖ እንዳይቀር 
በተለያዩ የውጭ ሀገራትም ደንበኞችን ታፈላልጋለች።

የፈትልና የክር ጨርቆችን በተለያየ ዲዛይን 
በማዘጋጀት ለደንበኞችዋ በማቅረብ ነው ወደ ሙያው 
የገባችው። አሁን ላይ ደግሞ ከሐር የተዘጋጁ አልባሳትን 
ማቅረብ ጀምራለች። ከሐር የሚዘጋጁ አልባሳትን ዲዛይን 
ወደ ማድረግ የተሸጋገረችው በተለይም ከኢትዮጵያ 
ውጪ ባሉ ደንበኞች በኩል ያለውን ፍላጎት በማጥናት 
ነው። የሐር አልባሳት በሙቀት ወቅት ሰውነትን ቀዝቀዝ 
ያደርጋሉ። ለሰውነት ቆዳ ተስማሚም ጭምር ናቸው። 
ከዚህ አንጻር በውጭው ዓለም ተፈላጊ ምርቶች ናቸው።

በሐር የሚዘጋጅ ልብስ በክርና በጥጥ ፈትል 
ከሚዘጋጁት በተሻለ ጠንካራ፣የልማት ሥራውም ከአካባቢ 
ሥነምህዳር ጋር የተስማማ መሆኑ ሌላው መልካም ጎኑ 
እንደሆነ በተለያየ መንገድ መረዳትዋን ትጠቅሳለች።ሐር 
በሀገር ውስጥ ተዘጋጅቶ የሚቀርብ ግብአት መሆኑ ደግሞ 
ይበልጥ ለምትፈልገው ሥራ ምቹ ሆኖ ነው ያገኘችው።

 ይሁን እንጂ የሐር ግብአት የት ይገኛል የሚለው 
ጥያቄ ፈጥሮባት ነበር። ከዛሬ 10 ዓመት በፊት ኩሪፍቱ 
ሪዞርት ውስጥ  የገዛችው ከሐር የተሰራ የአንገት 
ልብስ(ስካርቭ) አንገቷ ላይ አድርጋ ያዩዋት የውጭ ሀገር 
ዜጎች በጣም በአድናቆት እንደወደዱት ሲገልጹላትና 
ለመግዛት የሚገኝበትንም ሲጠይቋት በሐር የተዘጋጀት 
አልባሳት ዲዛይን አድርጋ ለገበያ ለማቅረብ የበለጠ ፍላጎት 
አደረባት።

ወዲያውም የሀገር አልባሳት መሸጫ ቦታዎች 
በመሄድ ከሐር የተሰራ ልብስ ነበር የፈለገችው። ማግኘት 
አልቻለችም።ብትጠይቃቸውም አላወቁትም። በሽመና 
የሚሰራ ሥራ ሆኖ ግብአቱ ግን አይታወቅም።ኢትዮጵያ 
ውስጥ ተሰርቶ እየቀረበ በስፋት አለመታወቁ ለእርስዋም 
አግራሞት ፈጠረባት።

ወይዘሮ ሰናይት ስለ ሐር አልባሳት ተፈላጊነትና 
በሀገር ውስጥም ግብአቱ እንደሚገኝ መረጃው ቢኖራትም 
ልማቱ የት ይከናወናል?የሚለውና ግብአቱን እንዴት 
ማግኘት እንደምትችል ግን እርግጠኛ አልነበረችም።የሐር 
አልባሳትን ለማዘጋጀት ጥሬ ግብአቱ የሚገኝበትን 
ማፈላለግ ሌላው ሥራዋ ሆነ። ይህን ያቃለለላት በአንድ 
የሥራ አጋጣሚ ያገኘችው በዓለምአቀፍ ሥነ ነፍሳትና 
ሣይንስ ሥነምህዳር ማዕከል (ኢሲፒ) የተባለ ድርጅት 
ነው። ድርጅቱ የሚሰራው ሥራ እርሷ ከምትፈልገው ጋር 
የሚጣጣም ሆኖ አገኘችው።

አጋጣሚውን የፈጠረላት ኢሲፒ ከመንግሥት 
ጋር በትብብር በተለያዩ የሀገሪቱ አካባቢዎች በማህበር 
ለተደራጁ ሴቶች የሙያ ስልጠና በመሥጠትና የተለያዩ 
ድጋፎችን በማድረግ ሐር እንዲያለሙ የሚያግዝ ድርጅት 
ነው ። ፍላጎትዋን የተረዳው ይኸው ድርጅት የሐር ግብአት 
እንድታገኝ የሐር ልማት ሥራ ላይ ከተሰማሩ ሴቶች ጋርም 
ትስስር እንድትፈጥር ሁኔታዎችን አመቻቸላት።ይህ 
እድል ደግሞ እርስዋን ብቻ ሳይሆን አምራቾችንም 

ተጠቃሚ የሚያደርግ ሆኖ ነው ያገኘችው።ኢሲፒ 
ከሐር አምራች ሴቶች ጋር ከማገናኘት ባለፈ ስልጠና 
በመሥጠትም ስለሐር ልማትና ጥቅም በተሻለ ሰፋ ያለ 
ግንዛቤ እንዲኖራት በማስቻልም አግዟታል። 

እርስዋ እንዳለችው ለሐር ግዥ የውጭ ምንዛሪ 
ማውጣት አይጠበቅባትም። በራስ አቅም ልማቱን 
ማካሄድ ይቻላል። ከልማት ሥራው ጀምሮ እርስዋ 
የተሰማራችበት የፋሽን ኢንዱስትሪ ባለው ሂደት ትስስር 
በመፍጠር ሰፊ ቁጥር ላለው የሰው ኃይል የሥራ እድል 
ይፈጥራል። በተለይ ደግሞ ሴቶችን ያሳትፋል። ልማቱም፣ 
ከሐር የሚገኘው ውጤትም ከሴቶች ለሴቶች መሆኑ 
ደግሞ ሥራዋን ይበልጥ እንደሚያጎላላት ትገልጻለች።

እርስዋ እንደምትለው፣ልማቱ በቀላሉ በቤት ውስጥ 
የሚከናወን በመሆኑ ለሴቶች ምቹ ነው። የተወሰነ ስልጠና 
ካገኙ ከፍተኛ ክህሎት የሚጠይቅ እንዳልሆነና ትሉን 
ከማርባት ጀምሮ ትሉን ወደ ሐር በመቀየር ፈትለውና 
አዳውረው ለገበያ በማቅረብ ተጠቃሚ መሆን ይችላሉ።

የሐር ልማት የቤት ውስጥ ሥራቸውን እያከናወኑና 
ሌሎች ተጓዳኝ ሥራዎች  እየሰሩ የሚያከናውኑት ቢሆንም 
ጥንቃቄ እንደሚያስፈልገውም ታስረዳለች። ከትሎቹ 
የሚጠበቀውን ምርት ለማግኘት ሂደቶቹ በጥንቃቄ 
መከናወን አለበት። ትሎቹ ምርት ለመሥጠት የሚያስችል 
ደረጃ ላይ እስኪደርሱ መመገብ ይኖርባቸዋል። ምግባቸው 

በአብዛኛው የጉሎ ቅጠል በመሆኑ አቅርቦት መኖር 
አለበት። ንጽህናም ያስፈልጋል። ምርቱ ከተገኘ በኋላም 
ተዳውሮ ነው ለገበያ የሚቀርበው። ልማቱ በግለሰብ 
ከሚከናወን ይልቅ በማህበር ተደራጅቶ መሥራቱ ከፍተኛ 
ምርት ለማምረት ያስችላል።

በኢሲፒ አማካኝነት ትስስር ከተፈጠረላት በኋላ 
ቀጥታ ከሴቶቹ ምርቱን በመቀበል እየሰራች ትገኛለች። 
ትስስር የፈጠረችው በተለያዩ ወረዳዎች በሐር ልማት 
በማህበር ተደራጅተው ከሚሰሩ ሴቶች ሲሆን፣ በወርም 
እስከ 10ኪሎ ግራም ይረከባሉ። በዚህ መልኩ ትስስር 
ከተፈጠረላት ማህበራት የሐር ክር በመቀበል ሽምና፣ 
ዲዛይን አድርጋ፣ ከሐር የተሰራ አልባሳትን ለገበያ 
እያቀረበች ትገኛለች።

ገበያው አልባሳቱን ብቻ ሳይሆን እሴት 
ያልተጨመረበት ክሩን ብቻ የሚፈልጉ የውጭ 
ሀገር ደንበኞች መኖራቸውንም በሥራዋ አጋጣሚ 
ተገንዝባለች።በተለይም ካናዳ አሜሪካን፣ፈረንሳይ 
ሀገሮች ትስስር መፍጠር የሚፈልጉ ደንበኞችን 
አግኝታለች።በሁሉም አይነት በሰፊው በማቅረብ ገቢ 
ማግኘት የሚቻልበት እድል አለ።

ወይዘሮ ሰናይት እንደገለጸችልኝ፤ ከማህበራት 
የምትረከበውን ክር እሴት ጨምራ ነው ለገበያ 
የምታቀርበው።ሽመናውንም ሆነ በተለያየ ቀለም 
ማስዋቡን ሥራ የምታከናውነው እራስዋ ናት። የሚያግዟት 
ባለሙያዎችም አሏት፤ በብዛት ዲዛይን የምታደርገው 
የአንገት ልብስ(ስካርቭ) ነው። በወር አንድ ካርቶን ወይንም 
በነጠላ 100 የአንገት ልብሶችን ነው ለገበያ የምታቀርበው። 
በዚህ የተገደበችው የግብአት አቀርቦቱ አነስተኛ በመሆኑ 
ነው። የገበያው ፍላጎት ሰፊ ነው። በምርት አቅርቦት ማነስ 
ምክንያት ፍላጎትን ማሟላት አልቻለችም። በምትፈልገው 
ልክ መሥራት አለመቻሏ እርሷም በምትፈልገው ልክ 
ማደግና በሀገር የውጭ ምንዛሪ ግኝት ላይ ልታደርግ 
ያሰበችውን አበርክቶም ለማድረግ አላስቻላትም።

በቂ ምርት ለማቅረብ ያልተቻለበትን ምክንያት 
እንዳስረዳችው፤ ሥራው ከአየር ፀባይ ጋርም የተያያዘ 
ስለሆነ አንዱ ችግር ቅዝቃዜ ነው። በተለይ ትሎቹ 
ሂደታቸውን ጨርሰው ወደ ኩክነት ሲቀየሩ ሙቀት 
ይፈልጋሉ። ይህን ችግር መቅረፍ የሚቻለው በተለይ 
የቅዝቀዜ ወቅትን ማለፍ የሚቻለው ለዚህ ሥራ የሚውል 
ማሽንን በመጠቀም ነው። ይህ ደግሞ አቅም ይጠይቃል።

ወይዘሮ ሰናይት ልማቱ ቢጠናከር በዚህ ሥራ ላይ 
የተሰማሩ ሴቶች የኢኮኖሚ አቅም ፈጥረው ኑሮአቸው 
ሊቀየር እንደሚችል ታምናለች። በተለይም ለገጠሯ ሴት 
የኢኮኖሚ ምንጭ በመሆን የሚያግዝ ዘርፍ እንደሆነ 
ትገልጻለች። በገጠር የሚኖሩ አብዛኞቹ ሴቶች የኢኮኖሚ 
አቅም የሚፈጥሩበት እድል እንደሌላቸውና የባላቸውን 
እጅ እንደሚጠብቁ ነው ያስረዳችው።

የሥራ ዘርፉ ደግሞ ልጆቻቸውን እየተንከባከቡ፣ 
የቤታቸው ሥራም ሳይጓደል የሚሰሩት መሆኑ ደግሞ 
የበለጠ ተመራጭ እንደሚያደርገው አስረድታለች። ዘርፉ 
የግለሰቦችን ኑሮ በመቀየር ብቻ ሳይሆን በሀገር ምጣኔ 
ሀብት እድገት ላይም አበርክቶው ከፍ ያለ እንደሆነ 
አስምራበታለች።

እዚህ ላይ የመንግሥት እገዛ በእጅጉ 

እንደሚያስፈልግ የገለጸቸው ወይዘሮ ሰናይት፤ 
በተለይም ለትሉ ምግብ የሚውል የጉሎ ቅጠል 
ለማልማት ሰፊ መሬት እንደሚያስፈልግና ትሎቹንም 
ተንከባክበው የሐር ክር ለማምረት የመሥሪያ ቦታ 
እንዲሁም ሥራቸውን የሚያቀላጥፍላቸው የማድረቂያ 
ማሽን፣መፍተያና ማዳወሪያ መሳሪያዎች የሚያገኙበት 
ሁኔታ ቢመቻችላቸው ውጤታማ ሊሆኑ እንደሚችሉ 
ነው ያስረዳችው። የፋሽን ኢንዱስትሪውንም ለማሳደግ 
የሚያስፈልጉ ግብአቶችን ለማሟላት እንዲሁ የመንግሥት 
የተለያየ እገዛ እንደሚያስፈልግም ገልጻለች። 

የጀመረችውን ሥራ ወደ ኢንቨስትመንት በማሳደግ 
ለሀገሯ የበኩሏን አስተዋጽኦ ለማበርከት እንቅስቃሴ 
በማድረግ ላይ ትገኛለች። እቅዷንም እንደገለጸችልኝ 
‹‹ሎዛ ሐር››በሚል የሚጠራውን የድርጅቷ ስም 
ወደ ኢንዱስትሪ ከፍ ብሎ የራስዋንና የሀገሯን ስም 
ማስጠራት ነው። ለማቋቋም ያቀደችውም ኢንዱስትሪ 
ለትሎቹ  ምግብ የሚውል የጉሎ ተክል የሚከናወንበት 
መሬት ያካትታል። ልማቱም፣ ሽመናውም፣ ዲዛይኑም፣ 
የሚዘጋጀው አልባሳትም በአንድ ላይ ሲከናወን ጥራቱን 
የጠበቀ የሥራ ውጤት ለማግኘት ያግዛል። ኢንዱስትሪው 
ታዋቂ የሚሆነው ሁሉን አቀፍ ሲሆን ነው።

ለጊዜው ለዚህ እቅዷ ማሳኪያ ይሆናል ብላ 
የገመተችው እስከ 10ሺ ሄክታር እንደሚያስፈልግ ነው። 
የሥራ ቦታዋን የመረጠችው ባህርዳር ከተማ ነው። ይሄን 
እቅዷን ሊያሳካላት የሚችል ቅድመ ጥናቷን (ፕሮፖዛል) 
በማዘጋጀት የሚመለከታቸውን አካላት ሁሉ በማነጋገር 
ጥያቄ አቅርባለች።

ሥራው  ቦታ ማግኘት ብቻ ሳይሆን ለሥራው 
የሚያስፈልጉ የተለያዩ ማሽኖችም ከውጭ በግዥ 
ማስገባትን ይጠይቃል። ለዚህ ሁሉ ኢንቨስትመንት ደግሞ 
ከፍ ያለ በጀት ያስፈልጋል። ለዚህ ዝግጁ መሆኗንም 
ላቀረብኩላት ጥያቄ፤ ለጊዜው እስከ 10 ሚሊዮን ብር 
ነው የመደበችው። ገንዘቡ ከዚህም በላይ እንደሚጠይቅ 
ግን ታምናለች። የባንክ ብድርን ታሳቢ በማድረግ ነው 
የተቀረውን ለማሟላት ያሰበችው። እቅዷን ለማሳካት 
ከፍተኛ ፍላጎት ስላላት ዝግጁ ናት።

ጥያቄዋ ምላሽ ካገኘ ወደ ግንባታ ሥራው  ለመግባት 
ጊዜ እንደማትወስድ ነው ወይዘሮ ሰናይት የምትናገረው።‹ 
‹በሙያው ላይ አለሁ። የሰው ኃይልም አለኝ። 
ቁርጠኝነቱም ስላለኝ  ወደ ኋላ የምልበት ምክንያት 
የለም››በማለት ነው ተነሳሽነቷን የነገረችኝ፡፡

በኢንዱስትሪ ደረጃ ዘርፉን ለማሳደግ ስታቅድ 
ለዜጎችም ሰፊ የሥራ እድል እንደምትፈጥር በማሰብ ነው። 
በተለይም በልማቱ ሥራ ላይ የተሰማሩ እናቶችና ወጣት 
ሴቶችን ምርታቸውን በመቀበል ብቻ ሳይሆን በስልጠናም 
በማብቃት አስፈላጊውን እገዛ ለማድረግ ዝግጁ እንደሆነች 
ነው የገለጸችው። ‹‹በራሳቸው እንዲቆሙ እፈልጋለሁ።ጥሩ 
ሥራም እሰራለሁ ብዬ አስባለሁ›› ስትል ገልጻለች። 

ወይዘሮ ሰናይት በሐር ልማት የሌሎችን ሀገራት 
ተሞክሮ የመረጃ ምንጮች ስትዳስስ አንዳንዶች 
የደረሱበትን ደረጃ ስታይ በሀገሬ ቢኖር ብላ 
እንደምትመኝም ገልጻልኛለች።በተለይም ጃፓኖች በሐር 
ልማት እና የሐር ውጤቶችን በማቅረብ የተካኑ እንደሆኑ 
ነው የገለጸችው። ጃፓን ሥራውን በትልቅ ኢንዱስትሪ 
ደረጃ አሳድጋ ትልቅ የኢኮኖሚ ምንጭ በማድረግ 
እየተጠቀመች እንደሆነ ካገኘችው መረጃ መረዳቷንም 
አስረድታለች። ፍላጎትና ምኞትዋም እንዲህ ያለውን 
መልካም ተሞክሮ በሀገሯ እውን ማድረግ ነው።

ወይዘሮ ሰናይት የፋሽን ኢንደስትሪውን ለማሳደግ 
በምታደርገው እንቅስቃሴ የትዳር አጋሯም በማበረታታት 
ከጎኗ ሆኖ አጋዧ እንዳሆነ ትገልጻለች።እገዛውንም በዚህ 
መልኩ ታስረዳለች፣በዘርፉ የሥልጠና እድል ባገኘችበት 
በአንድ ወቅት አራስ ነበረች።ሥልጠናው የሚሰጠው 
ከአዲስ አበባ ከተማ ውጪ ነው።ባለቤቷ ሥልጠናው 
እንዳያመልጣት አብሯት በመሄድ ራስዋን ጨምሮ 
ሌሎቹንም ልጆች በመያዝ ስልጠናዋን እንድትከታተል 
አግዟታል። በሀሳብም ባለቤቷ ከጎኗ እንደሆነ ነው 
የገለጸችው። 

ሴቶች ብቻ ሳይሆኑ ማንኛውም ሰው የሥራ ፍላጎትና 
የሙያ ፍቅር ሊኖረው ይገባል የምትለው ወ/ሮ ሰናይት፤ 
ውስጥን ማዳመጥ ከተቻለ እና በስልጠና ከታገዘ 
ውጤታማ መሆን እንደሚቻል ታስረዳለች።

ሴቶች እና የሐር ኢንዱስትሪ
ለምለም መንግሥቱ 

ወይዘሮ ሰናይት ደምመላሽ

የሐር ልማት የቤት ውስጥ 
ሥራቸውን እያከናወኑና 
ሌሎች ተጓዳኝ ሥራዎች  
እየሰሩ የሚያከናውኑት 
ቢሆንም ጥንቃቄ 
እንደሚያስፈልገውም 
ታስረዳለች። ከትሎቹ 
የሚጠበቀውን ምርት 
ለማግኘት ሂደቶቹ በጥንቃቄ 
መከናወን አለበት።ትሎቹ 
ምርት ለመሥጠት 
የሚያስችል ደረጃ ላይ 
እስኪደርሱ መመገብ 
ይኖርባቸዋል

ማረፊያ

ዓለም አቀፍ

አዲስ ዘመን ድሮ

የዩክሬን መከላከያ ሚኒስትር ኦሌክሲ ረዝኒኮቭ 
ከሥልጣናቸው ተነሱ።የመከላከያ ሚኒስትሩ መነሳት 
ከቅርብ ጊዜ ወዲህ በዩክሬን ባለሥልጣናት ዘንድ 
እየተስፋፋ ነው ከሚባለው ሙስና ጋር የተያያዘ ይሁን 
አይሁን የተባለ ነገር የለም።

ሚኒስትር ረዝኒኮቭ የሩሲያ ዩክሬን ጦርነት 
ከተጀመረበት ከየካቲት 2022 ዓ.ም ጀምሮ በኃላፊነት 
ቆይተዋል።ፕሬዚዳንት ዘለንስኪ ትናንት ማምሻውን 
ባደረጉት ንግግር፤ ሚኒስትሩን ያነሳኋቸው በጦርነቱ 
‘አዲስ አካሄድ’ እንደሚያስፈልግ በመታመኑ ነው 
ብለዋል።

የተነሱትን መከላከያ ሚኒስትር እንዲተኩ 
በእጩነት የቀረቡት ረስቴም ኡሜሮቭ 
ይባላሉ።ኡሜሮቭ የዩክሬን የመንግሥት ንብረትና 
ፈንድ ባለሥልጣን ኃላፊ ናቸው። የዩክሬን መገናኛ 
ብዙኃን አሁን ከመከላከያ ሚኒስትርነት የተነሱት 
ኦሌክስ ረዝኒኮቭ በሎንደን የዩክሬን አምባሳደር ሊሆኑ 
እንደሚችሉ ዘግበዋል።ረዝኒኮቭ ከዩኬ ባለሥልጣናት 
መልካም ግንኙነት እንዳላቸው ይነገራል።

የ57 ዓመቱ ረዝኒኮቭ ከጦርነቱ ወዲህ 
በዩክሬንና በምዕራቡ ዓለም ስማቸው እየጎላ ከመጡ 
ባለሥልጣናት አንዱ ናቸው። በበርካታ ዓለም አቀፍ 
መድረኮች በመገኘት ንግግር በማድረግ እንዲሁም 
ምዕራቡ ዓለም ለዩክሬን አስፈላጊ የጦር መሣሪያዎችን 
እንዲለግስ በማግባባት በይበልጥ ይታወቃሉ።

ምንም እንኳ ዘለነስኪ በጦር ሜዳ ‘አዲስ አካሄድ 
በማስፈለጉ ነው’ ሚኒስትሩ የተነሱት ይበሉ እንጂ 
የርሳቸው መነሳት መሬት ላይ የሚለውጠው ነገር 
ላይኖር እንደሚችል ተንታኞች ይናገራሉ።ጦርነቱን 
የሚመሩት ጄኔራል ቫለርይ ዛሉዥኒ አሁንም 
በኃላፊነት ነው ያሉት። የሚኒስትሩ መነሳት ዘለንስኪ 
የጸረ ሙስና ዘመቻውን ባጧጧፉበት ወቅት የተከሰተ 
ነው።

ለበለጠ ድል መነሳት

-ከርዕሰ አንቀጽ..

በማንኛውም ጊዜና  ሥፍራ ሕዝቦች አዲሱን ዓመት 
የሚቀበሉት የሰላምና የብልጽግና እንዲሆንላቸው 
በመመኘት ነው። የኢትዮጵያ ሰፊ ሕዝብም እንዲሁ አዲስ 
ዓመት በመጣ ቁጥር ምኞትና ፍላጎቱ መጪው ዘመን 
ሰላም ሰፍኖበት ከረሀብና ከቸነፈር የሚላቀቅበትና ብሩህ 
የብልጽግና ዘመን ምዕራፍ የሚከፍትለት እንዲሆንለት 
ነበር።

ይሁን እንጂ ባለፉት ጊዜያት በተለይም የደርግ አፈናና 
ጭቆና ሰፍኖባቸው በቆዩት አሥራ ሰባት ዓመታት አዲስ 
ዓመት በመጣ ቁጥር ያየውና የተገነዘበው ምኞቱና ፍላጎቱ 
እውን መሆኑን ሳይሆን እያደር የሰላም እጦት መባባሱን፣ 
የኑሮ ደረጃው እያሽቆለቆለ መምጣቱንና በአጠቃላይ 
ሕልውናው እየጨለመ መምጣቱን ብቻ ነው። በመሆኑም 
ሕዝቡ ኃይሉን ከዴሞክራሲያዊ ኃይሎች ጋር በማደራጀት 
በመጨረሻ የሰቆቃው ምንጭ የነበረውን የደርግና 
የኢሠፓን ሥርዓት ወደ ታሪክ ትቢያነት ለውጦ ወደ አዲስ 
ዕድገትና ዴሞክራሲ ምዕራፍ የተሸጋገረው፤ የኢትዮጵያ 
ሰፊ ሕዝብ ይህን ድል የተጎናጸፈው በዚህ አዲስ ዓመት 
ዋዜማ እንደመሆኑ አዲሱን ዓመት የሚቀበለው በአዲስ 

የተሃድሶ መንፈስ ነው። አዲሱን ዓመት በአዲስ የሥራና 
የድል መንፈስ ይቀበሉታል የምንለውም ከዚህ ዕምነት 
በመነሳት ነው። (አዲስ ዘመን ጳጉሜን  3 ቀን 1984ዓ.ም)

ልጃገረዶች በየመንደሩ እየዞሩ መጨፈር ባህላችን 
አይደለም

-ሊቀ ሥዩማን አክሊሉ ገብረኪሮስ

ልጃገረዶች ከበሮ ይዘው በየመንደሩ እየዘፈኑ 
ገንዘብ መቀበል ከጥንት የመጣ ባህል አይደለም። ይህን 
የገለጡልን ሊቀ ሥዩማን አክሊሉ ገብረኪሮስ ናቸው።

ሊቀ ሥዩማን አክሊሉ ገብረኪሮስ የድሮው 
ዕንቁጣጣሽ  አከባበር እንዴት እንደነበረ እንዲገልጡልን 
ተጠይቀው “ልጃገረዶች በዛሬው ዕለት ልምላሜያቸው 
ያማረ ጣዕማቸው የጣፈጠ ዘሎባይኔ፣ ዓደይ አበባ 
ቀጥፈው እንግጫ በመንቀል አበባዎቹን በእንግጫ 
አሥረው ያቆማሉ። ይህንንም አሥረው ያቆሙትን አበባ 
ወደ አስራ ሁለት ሰዓት ገደማ በመያዝ ይጨፍራሉ። 
በበነጋው ቤተሰቦቻቸውን እንኩአን ከዘመን ወደ ዘመን 
አሸጋገራችሁ በማለት ይገልጣሉ። ቤተሰቦቻቸውም 
ያለው ፍሪዳ አርዶ፤ጠጅ ጥሎ፣ ነጭ ጤፍ ጋግሮ 
ይጋብዛቸዋል። የሌለውም ጠላ ጠምቆ፣ ዶሮ አርዶ 
ቄጤማ ጎዝጉዞ ይሸኛቸዋል።

ልጃገረዶቹም የቀጠፉትን አበባ በየቡሐቃው፣ 
በየገንቦው ላይ በየቤቱ ዕቃ ላይ በማሰር እስከ ጥቅምት 
ወር ድረስ ያኖሩታል። ይህም ማለት ጊዜው የአበባ 
ወራት ነው ብሎ ለመግለጥ ነው። የጥንቶቹ ልጃገረዶች 
ዕንቁጣጣሽን የሚያከብሩት በዚህ ሁኔታ እንጂ እየዞሩ 
ገንዘብ በመለመን አይደለም ብለዋል። (አዲስ ዘመን 
ጳጉሜን 4 ቀን 1956ዓ.ም)

ለዘንድሮው ዕንቁጣጣሽ በአንስታይ ድምጻውያን 
ተጫዋቾች ልዩ ልዩ ዜማዎች ተዘጋጅተዋል

የዘመን መለወጫን በዓል ምክንያት በማድረግ በሀገር 
ፍቅር፣በቀ.ኃ.ሥ.ቴያትር፣በማዘጋጃ ቤት፣ እንደዚሁም 
በ3ቱ የጦር ሠራዊቶች፣ ማለት በክብር ዘበኛ፣በጦር 
ሠራዊትና በፖሊስ የሙዚቃ ጉአድ ከ29 በላይ ልዩ ልዩ 
ሙዚቃዎች እንደተዘጋጁ ከየድርጅቱ የተገኘው ዜና 
አስታወቀ።

ዘፋኞች ከሚያቀርቡት መካከል የክብር ዘበኛዋ 
ወይዘሮ ብዙነሽ በቀለ ዘንድሮስ ስንት ዜማ ይዛ 
እንደምትቀርብ ተጠይቃ ስትመልስ “ያጠናኋቸው 14 
ዘፈኖች ናቸው። ከእነርሱም መካከል የጊዜው ሁኔታ 
ታይቶ ሶስት ወይም አራት ጨዋታዎችን ሳልጫወት 
አልቀርም። አቀራረቤም ተመልካቹን ሕዝብ ከልብ 
ለማስደሰት ሲሆን፤ እንደሚደሰቱም ተስፋ አለኝ በማለት 
ገልጣለች። ድምጻዊዋ ተጫዋች ብዙነሽ በቀለ በዘፋኝነት 
ሥራ አስራ ስድስት ዓመታትን ያሳለፈች ስትሆን፤በዚህም 
ጊዜ ወደ ሁለት መቶ የሚሆኑ ዘፈኖችን ተጫውታለች። 
የክብር ዘበኛ ሙዚቃ ክፍል ከብዙነሽ በቀለ ሌላ የ18 
ዓመት ወጣት የሆነችው ሰላማዊት ሀብቴ በዛሬው ዕለት 
ሁለት ዘፈኖችን ይዛ እንደምትቀርብ ገልጦአል።

“ለአዲሱ ዓመት ሶስት ዜማዎችን ይዤ ቀርቤአለሁ። 
ከእነርሱም መካከል ኀዘኑን ተቀማ የሚለው አድናቆትን 
እንደሚያገኝ አምናለሁ።” ይህን ያለችው በዘፋኝነት 
14 ዓመት ያገለገለችው የፖሊስ ሠራዊት ኦርኬስትራ 
ድምጻዊት ተጫዋች ኂሩት በቀለ ናት። ኂሩት ቀደም 
ሲል ከዘፈነቻቻው ዘፈኖች መካከል ሕይወት እንደሸክላ 
የሚለውን የምታፈቅር ስትሆን ባለትዳር ወይዘሮ ናት። 
የፖሊስ ሠራዊት ከኂሩት ሌላ ዘሪቱ ጌታሁንና ወይንሸት 
ሙሉነህን እንደሚያቀርብ ታውቆአል። (አዲስ ዘመን 
ጳጉሜን 3 ቀን 1962ዓ.ም)   

ሴቶች በዓመት በዓል ገበያ

“ገብስማ ዶሮ አለህ? ልበ ወርቅስ?” ይህ ሰሞኑንና 
በዛሬው ዕለት ከሴቶቹ ዘንድ ለዶሮ ነጋዴዎች የሚቀርብ 
ጥያቄ ነው። መልሱ አለ፤ ቢሆንም ዋጋው ከፍተኛ 
ነው። ስለዚህም ዶሮ ነጋዴ የሆኑትን አቶ በቀለ ቶላን 
አነጋግረናቸው “የዶሮ ዋጋ በአሁን ጊዜ ከ75 ሳንቲም 
ወደ 1ብር ከፍ ብሎአል። ይህም የሥጋ ዶሮ ሳይሆን 
የመልክ ነው” ብለዋል። ለምን ከፍ እንዳደረጉ ተጠይቀው 
ሲመልሱ፤በአጭሩ ትርፍ የሚገኘው በአሁኑ ጊዜ ስለሆነ 
ነው ሲሉ ገልጠዋል።

በዶሮ ዋጋ ከፍተኛነት የተማረሩት አንዲት ገበያተኛ 
“በ 1ብር ዶሮ ገዝቼ ከምበላ አጋማሹን ጨምሬ ቆዳ መልስ 
በግ አልገዛም ወይ?” በማለት ተናግረዋል። ለዓመት በዓሉ 
ዋጋ የጨመሩት ዶሮ ነጋዴዎች ብቻ ሳይሆኑ፤ዕንቁላልም 
ከጳጉሜን አንድ ቀን ጀምሮ በ25 ሳንቲም አራት መሸጥ 
ጀምረናል ሲሉ የዕንቁላል ነጋዴው አቶ እሸቱ ገልጠዋል። 
(አዲስ ዘመን ጳጉሜን 4 ቀን 1962ዓ.ም)

ሙሉጌታ ብርሃኑ

የጳጉሜ ወር  የአዲሱ ዓመት መሸጋገሪያ ድልድይ እንደመሆኑ በግለሰብም ሆነ በሀገር ደረጃ ለቀጣዩ 
ጉዞ ትንፋሽ ስበን የምንነሳበት ወሳኝ ጊዜ ነው። በመሆኑም ለአዲሱ ዓመት የሚደረጉ ዝግጅቶች የተለዩ 
ናቸው። ከ1962 እስከ 1984ዓ.ም ድረስ ባሉት  የጳጉሜን ቀናት አዲሱን ዓመት አስመልክቶ የተከወኑ 
ጉዳዮችንና የተነሱ ሃሳቦችን የተወሰኑትን በአዲስ ዘመን ድሮ እናስታውሳቸዋለን። እውቅ ድምጻውያን 
ከተካተቱባቸው የሙዚቃ ድግሶች እስከ ዓመት በዓል ገበያ መነሻና መድረሻችንን በማድረግ እንደሚከተለው 
አቅርበናቸዋል።

የዩክሬን መከላከያ ሚኒስትር
ከኃላፊነታቸው ተነሱ

ዩክሬን የአውሮፓ ኅብረትን ለመቀላቀል 
ለዓመታት ፍላጎት ብታሳይም አንድ ማነቆ ሆኖ ያቆያት 
ከፍተኛ ሙስና የተንሰራፋበት አስተዳደር በመኖሩ 
ነበር።ትራንስፓረንሲ ኢንተርናሽናል ዩክሬን ከ180 
ሀገራት በሙስና 160ኛ ደረጃ ላይ ያስቀምጣታል። 
ምንም እንኳ ተሰናባቹ መከላከያ ሚኒስትር ስማቸው 
በሙስና ባይነሳም እርሳቸው በሚመሩት መከላከያ 
ሚኒስትር ግን ከንብረት ግዥ ጋር በተያያዘ ገንዘብ 
መመዝበሩ አይዘነጋም።

ከዚሁ ምዝበራ ጋር ተያይዞ የርሳቸው ምክትል 
የነበሩት ሻፖቫሎቭ ከሥልጣናቸው መልቀቃቸው 
ይታወሳል።ዩክሬን መልሶ ማጥቃት ዘመቻ ከፍቻለሁ 
ካለች ወዲህ በጦር ሜዳ የተጠበቀውን ያህል ድል 
ባይቀናትም በደቡባዊ ግንባር መጠነኛ ገዥ መሬቶችን 
ከሩሲያ ማስመለሷን መናገሯን ቢቢሲ ጠቅሶ ዘግቧል።

ፈረንሳይ በኒጀር ያሏትን ወታደሮች እንደማታስወጣ 
ገለጸች።

ምዕራብ አፍሪካዊቷ ኒጀር ከአንድ ወር በፊት በተፈጸመ 
መፈንቅለ መንግሥት የቀድሞው ፕሬዚዳንት ጥበቃ ክፍል 
አዛዥ ጀነራል ቲያኒ መሪነት ስልጣን ተቆጣጥረዋል።

ፈረንሳይ በኃይል ከስልጣን ከተወገዱት የቀድሞ 
ፕሬዚዳንት ባዙም ጋር ጥብቅ ግንኙነትን በመመስረት 
የኒጀርን ሀብት እየመዘበረች ነው የሚል ክስ ቀርቦባታል። 
ይህን ተከትሎም ፈረንሳይ አሁንም የቀድሞውን 
ፕሬዚዳንት ወደ ስልጣን ለመመለስ በመንቀሳቀስ ላይ 
እንደሆነችም ተገልጿል።

ስልጣን በኃይል የተቆጣጠረው የኒጀር ወታደራዊ 
ቡድንም የፈረንሳይ አምባሳደር ኒያሚን ለቀው እንዲወጡ 
ያስተላለፈውን ትዕዛዝ ሳይቀበሉ ቀርተዋል ተብሏል። 
በተሰጣቸው ጊዜ ኒጀርን ለቀው ያልወጡት የፈረንሳይ 
አምባሳደር የዲፕሎማሲ ከለላ መብታቸው መነሳቱ 
ተገልጿል።

ፈረንሳይ በበኩሏ ስልጣን በኃይል የተቆጣጠረው 
ወታደራዊ ቡድን በኒያሚ ያለውን አምባሳደር የማባረር 

ስልጣን እንደሌለው ወታደሮቿም በዛው እንደሚቆዩ 
አስታውቃለች።

የፈረንሳይ ውጭ ጉዳይ ሚኒስትር ካትሪን ኮሎና 
ለለሞንዴ ጋዜጣ እንዳሉት “በኒጀር የፈረንሳይ አምባሳደር 
ሲልቪያን ኢቴ በኒያሚ ሕጋዊ ስልጣን ካለው የፕሬዚዳንት 
መሐመድ ባዙም ጋር መስራታቸውን ይቀጥላሉ፣ 
ወታደሮቻችንንም ከኒጀር አናስወጣም” ብለዋል።

ኒጀራዊያን ግን በኒያሚ ባለው የፈረንሳይ ኤምባሲ 
ፊት ለፊት በመቅረብ ከሀገራቸው ለቀው እንዲወጡ 
በተደጋጋሚ በሰላማዊ ሰልፍ በመጠየቅ ላይ ናቸው።

በተያያዘ የአፍሪካ ዜና ባሳለፍነው ሳምንት ሌላ 
መፈንቅለ በተፈጸመባት ጋቦን ጊዜያዊ ፕሬዚዳንት 
ተደርገው የተመረጡት ጀነራል ኦሊጊ ንጉማ ቃለ መሀላ 
እንደሚፈጽሙ ይጠበቃል። ላለፉት 14 ዓመታት የጋቦን 
ፕሬዚዳንት የነበሩት አሊ ቦንጎ ከፕሬዚዳንትነታቸው 
በኃይል ተነስተዋል ተብሏል። እንዲሁም ለሁለተኛ ጊዜ 
ምርጫ ማሸነፋቸውን ያወጁት የዚምባብዌ ፕሬዚዳንት 
ኤመርሰን ምናጋግዋ በዓለ ሲመት ያደርጋሉም ተብሏል 
ሲል የዘገበው ዓል አይን ኒውስ ነው።

ፈረንሳይ በኒጀር ያሏትን ወታደሮች 
እንደማታስወጣ ገለጸች

በጋዜጣው ሪፖርተር

ኦሌክሲ ረዝኒኮቭ

ነፃ ሃሳብ
ፖለቲካ እና ልዩ ልዩ 

በነሐሴ ጅብማ ሰማይ እና ነፍራቃ ክረምት 
ላይ ቆሜ ኢትዮጵያዊነትን ከኳሉና ካቆነጁ 
እውነቶች ውስጥ አንዱን መዘዝኩ..ጳጉሜና 
ኢትዮጵያዊነት። ጊዜ በተፈጥሮ አስገዳጅ 
ምህዋር ላይ እየተሽከረከረ ይሄዳል ይመጣል። 
የሰው ልጅም በዚህ የዘመን እሽክርክሪት ውስጥ 
መሪ ተዋናይ ሆኖ ይመላለሳል። ከመስከረም 
እስከ ነሀሴ።

እኛ ግን ከዓለም የተለየን ነን..በዘመን 
እሽክርክሪት ውስጥ ከሌላው የሰው ልጅ 
በተለየ መልኩ የምንረግጠው፣ የምንነካው፣ 
የምንደርስበት ሌላ የዘመን እውነት አለን..ጳጉሜ 
የሚባል። ጳጉሜ ሲነሳ አብሮ የሚነሳ አንድ 
ታላቅ ስም አለ እርሱም  ኢትዮጵያዊነት ነው። 
በዚህ አንድ አይነት በሆነ ዓለም ውስጥ ለየት 
ብለን እንድንቆምና እንድንታይ ካደረጉን ሀገራዊ 
ትውፊቶቻችን መካከል ጳጉሜ አንዱ ነው።

ጳጉሜ ኢትዮጵያዊነት የፈጠረ የድንቅ 
እውነት መሰረት ነው። በዚህ ድንቅ እውነት 
ከዓለም ሁሉ ሌላ ነን።   በዚህ ድንቅ እውነት 
የተለየ ታሪክ  ባለታሪክ ነን። በዚህም ብዙዎች   
አይኖቻቸውን  ወደ እኛ እንዲያነሱ፣ ጆሮዎች 
ለኛ እንዲከፍቱ    የሚያደርግ  ታሪካዊ እውነት 
ነው።

እኔና እናንተ የዚህ እውነት ባለቤቶች 
ነን፣   ዓለም የዚህ ታሪክ ባለቤት አይደለችም፣   
እኛም ብንሆን ጳጉሜ እንደሰጠን፣ ከጳጉሜ 
እንዳገኘነው አይነት የወራት ገፀ በረከት የለንም። 
አብዛኞቹ በረከቶቻችን ከጳጉሜ ማህጸን ውስጥ 
የሚመዘዙ ናቸው።  ነሐሴን ተሻግረው በአዲስ 
ዓመት ዋዜማ ላይ የሚጀምሩ ናቸው።

ዓለም እንኳን ሲጠየቅ ‹ኢትዮጵያ 
እንዴት ሆና ነው አስራ ሶስት የወራት ጸጋዎች 
ያሏት? በምን አይነት የዘመን አቆጣጠር ህግ 
ነው አንድ ወር አምስትና ስድስት ቀን ብቻ 
ሊኖረው የሚችለው? ብሎ ነው። አዎ እውነት 
ነው ገና ዓለም ስለኢትዮጵያ የሚጠይቀው፣ 
የሚመራመረው ብዙ እውነት ይኖረዋል። 
ኢትዮጵያዊነት ያልተደረሰ፣ ያልተነገረ፣ 
ያልተደረሰበት ሩቅ ማንነት ነው።

በዘመን አቆጣጠር ስርዐታችን ውስጥ እንደ 
ጳጉሜ አይነት ዘመነ አጭር ግን ደግሞ የታሪክ 
ሀብታም የለም። እንደ ሀገር  ከከበርንባቸው፣ 
እንድ ህዝብ ከተደነቅንባቸው ወራቶቻችን 
መካከል ጳጉሜ ፊተኛ ነው። ጳጉሜ የኢትዮጵያ 
ድንቅና ረቂቅ ባህረ ሀሳብ የፈጠራት የአባቶች 
የጥበብ ውጤት ናት። ጥንታዊቷ ኢትዮጵያ፣ 
ጥንታዊው ትውልድ ምን ያክል ከዓለምና 
ከስልጣኔ እንደቀደመ ጳጉሜን ማሰቡ በቂ ነው።

ዓለም ጊዜንና ዘመንን በአስራ ሁለት ወራት 
ሲከፍል ኢትዮጵያ አባቶቻችን በአስራ ሶስት 
ወራት የከፈሉበት ሚስጢር በራሱ ዓለም 
ያልተረዳው ምስጢር ነው። ያለምንም ጥርጥር 
ጳጉሜ ውስጥ ኢትዮጵያዊነት አለ። ጳጉሜ 
ውስጥ እውቀትና ጥበብ፣ ዘመናዊነትም ነፍስ 
ዘርተው አሉ። 

ጳጉሜ ውስጥ ድሮነት ከነወዙ ተቀምጧል።  
ጳጉሜ ውስጥ የአባቶቻችን እውነት  አለ። 
ለዚህም ነው ጳጉሜና ኢትዮጵያዊነት ነው 
ስል የተነሳሁት። ለዚህም ነው የጳጉሜ መባቻ 
በሆነው የነሐሴ ወር ላይ ቆሜ አጭሯን ወር 
የማስቃኛችሁ። ይህ ወር ኢትዮጵያን ለዓለም 
ያስተዋወቀ፣ ብኩርናዋንም ቀድሞ የተናገረ 
ወራችን ነው። ጳጉሜና ኢትዮጵያዊነት የአንድ 
ሳንቲም ሁለት  ገጽ ዘውድና ጎፈር ናቸው። 
ከታሪክ አብራክ የበቀሉ የእውነትና የጥበብ 
ግንድ። ከአባቶች የዘመን ፍሬ ውስጥ የጸደቁ 

የጥቁርነት ሰምና ወርቅ። 
ጳጉሜና ኢትዮጵያዊነት፣ የአበው 

የሊቃውንት ድጓ ልሳን ናቸው። ከተንስኦ 
የጣሙ፣ ከታሪክ የላሙ ጸዐዳ ቀለሞች። 
ቀለማችን ጳጉሜ ነው። ከእውቀትና 
ከማይመረመው የጥበብ ኩሬ ውስጥ ዓለም 
ያልተረዳው፣ የሰው ልጅ ያልደረሰበትን የወራት 
ማለቂያ ፈልጎ ማግኘት አጀብ ብሎ ከማለፍ 
በቀር ምን ሊባል ይችላል? እንግዲህ ይሄ ነው 
ታሪካችን..ይሄ ነው ኢትዮጵያዊነት።

ዓለም   አስራ ሁለት ወራትን ሲያከብር እኛ 
ግን በራሳችን እውነት ተረማምደን አስራ ሶስት 
ወራትን እናከብራለን። ዓለም አስራ ሁለት 
ወራትን እንደ አንድ ዓመት ሲቆጥር እኛ ግን 
በራሳችን እውቀትና ጥበብ ተመርተን አስራ 
ሶስት ወራትን አንድ ዓመት እንላለን። 

ዓለም አንድን ወር ሀያ ስምንትና ሀያ 
ዘጠኝ ቀን ሰላሳም አድርጎ ሲቆጥር እኛ ግን 
በአባቶቻችን የጥበብ እውነት ልቀንና መጥቀን 
ጳጉሜን አምስትና ስድስት እንላለን። ታዲያ 
ልዩዎች አይደለን? ከዚህ በላይ ምን ጥበብ 
ምን ልቀት ይመጣል? በዘመን አቆጣጠራችን 
ዓለም ቢቀና ምን ይገርማል? ኢትዮጵያዊነት 
ያልተደረሰበት ጥበብ፣ ያልተደረሰበት ሚስጢር 
ነው።

አብዛኛው የዓለም ሀገራት ህይወቱን፣ 
ዘመኑን የሚቆጥረው በሌላ ሀገር የዘመን 
መቁጠሪያ ነው። አብዛኛው የዓለም ህዝብ 
አዲስ ዓመቱን የሚያከብረው በተወራረሰና 
የራሳቸው ያልሆነን የዘመን መቁጠሪያ ካላንደር 
በመጠቀም ነው። እኛ ግን በራሳችን  ነው ይህ 
የትናንት አባቶቻችን ሙሉነት መገለጫ ነው። 

ጰጉሜ የብዙ ነገር መጀመሪያችን ናት። የብዙ 
ህልሞች፣ የብዙ ተስፋዎች ማቆጥቆጫ አጸዳችን 
ናት። ከሰኔ ጉሩምሩምታ ሽረን፣  ከሀምሌ 
ጭጋግ ወጥተን፣ ከነፍራቃው ከነሀሴ እዬዬ ወደ 
ብሩህና ለምለሙ መስከረም የምናዘግምበት 
የንሰሀ ጎዳናችን ናት። የአደይ አበባ መፈጠሪያ፣ 
በዓመት አንድ ጊዜ የምትወጣው የመስቀል ወፍ 
ቀጠሮዋ ጳጉሜን ታካ ነው።  

  አሮጌውን አስተሳሰብና አሮጌውን ዓመት 
ትተን ወደ ከበረ ሰዋዊ እውነት የምንሳብበት 
ኃይላችንም ነው። ከፊታችን ላሉት አስራ ሁለት 
ወራቶች ሞገስ ሆኖን የሚቆም፣ ኢትዮጵያዊነት 
በተነሳ ቁጥር ከፊት የሚመጣ የወራት ቅንጣቢ 
ግን ደግሞ የታሪክ ባለጸጋችን ነው..ጳጉሜ።

ዘመን የራሱ የሆነ የታሪክ ገጽ አለው። እንደ 
ኢትዮጵያውያን ያሉ አንዳንድ ጠቢባኖች በዚህ 
የዘመን ገጽ ላይ ታሪክ የሚያወሳውን ታሪክ 
ጽፈዋል። አንዳንዶች ደግሞ ሌሎች በጻፉት 
ታሪክ ማጌጥን ምርጫ አድርገው ተቀብለዋል። 
ዓለም በታሪክ ገጹ ላይ ከጻፈው እውነትም 
ይሁን ጀብድ የሚልቀው የእኛ የኢትዮጵያውያን 
የዘመን አቆጣጠር ነው።

ለዚህ ደግሞ አንድ ጊዜ ዓለምን ማሰብ በቂ 
ነው።   በአንድ አይነት ታሪክ፣ በአንድ አይነት 
እውነት፣ በአንድ አይነት አስተሳሰብ ውስጥ 
ናት። ወደ እኛ ስንመጣ ግን ከዓለም ልዩ የሆነ 
በርካታ ነገሮችን ማየት እንችላለን። የምናነበው፣ 
የምንጽፈው፣ የምንማረው፣ ከዘመን ዘመን 
የምንሻገረው አባቶቻችን በዘመን ገጽ ላይ 
በከተቡት እውነት ነው።

ጳጉሜ ለሁላችንም የለውጥ ሀሁ ናት። 
ሁሉን ትተን ወደ አዲስ የህይወት ምዕራፍ 
የምናቀናበት የሰላማችን መዳረሻ ናት። 
ወደ  አዲስ እምነት፣ ወደ አዲስ ተፈጥሮ 
የምናዘግምበት የለውጥ ጅማሬ እንዲህም ናት። 
እኔን ጨምሮ ብዙዎቻችን ለምንም ነገር ጳጉሜን 
የምንጠብቅ ነን።   

የጳጉሜ በረከት ከሌሎች ወራት የላቀ 
ነው።   በመስከረም መንደርደሪያ ጳጉሜ ላይ 
ቆመን ተስፋ የምንሰንቅ፣ መታደስ የሚጎበኘን፣ 
አሻግረን ነገን የምንመለከት ብዙ ነን። ከቅርብ 
ጊዜ ወዲህ የፖለቲካና የማህበራዊ ተልዕኮዎች 
ማስፈፀሚያ እየሆነች የመጣችበት ሁኔታም 
እያየለ ነው።

መንግስት እንኳን ጳጉሜን ዝም ብሎ ማለፍ 
የማይችልበት ደረጃ ላይ ደርሷል። የጳጉሜን ወር 
የመልካም ምኞት መሸጋገሪያ፣ የበጎ ተስፋና፣ 
የበጎ ህልም ጅማሬ በማድረግ እየተጠቀምንበት 
ይገኛል። ከጳጉሜ አንድ ጀምሮ እስከ አምስትና 
ስድስተኛው ቀን  ድረስ ፍቅርን፣ ሰላምን፣ 
አንድነትን እየሰበክን መጥተናል። ይቅርታን፣ 
መቻቻልን፣ ኢትዮጵያዊነትን እየተናገርንበት 
መጥተናል።

 ዘንድሮም በአዲስ አስተሳሰብ ጳጉሜን 
እንደምንቀበላት እምነቴ ነው። እናም ጳጉሜ 
ከወራት ባለፈ የአዲስ ነገር መጀመሪያችን 
ናት። ከጥበብ፣ ከታሪክ፣ ከስልጣኔ ባለፈ 
ፍቅርና አንድነትን የምንመሰክርበት፣ ጥላቻና 
ክፉ ነገርን የምንጸየፍበት፣ ያለፈውን ትተን 
የኢትዮጵያዊነት ቃል ኪዳን የምናስርበት 
የወራት ጌጣችን ነው።

ኢትዮጵያዊነት ከዘመን፣ ከስልጣኔ፣ ከታሪክ፣ 
ከስርዐት፣ ከህገመንግስት፣ ከሀገር ግንባታ፣ 
ከመንግስት ምስረታ ከዓለም ቀደምት ማንነት 
ነው። አሁን ላይ ዓለም እየተለማመደችው 
ያለው ስልጣኔ፣ ዲሞክራሲ መሰረቱ ኢትዮጵያ 
ነበር።   ኢትዮጵያዊነት ላለፈውም፣ አሁን 
ላለውም ለሚመጣውም ትውልድ ጥያቄ ነው። 
ዓለም በአስራ ሁለት ወራት ተኝታ ስትነቃ እኛ 
ግን በአስራ ሶስት ወራት ተኝተን እንነቃለን።

ታሪኮቻችንና ትውፊቶቻችን እንዳሉ ሆነው 
የዓለም ቀልብ የሚስቡ፣ ዘመን ሮጦ ያልደረሰበት 
ብዙ መስህብ ያለን ህዝቦች ነን። በአንድነት 
መተቃቀፍ ከቻልን ከዚህም በላይ ለዓለም 
መደነቂያ መሆናችን ይቀጥላል። እንዳንታይ፤ 
ታሪኮቻችን እንዳይወጡ ያደረገ የጥላቻና 
የዘረኝነት በሽታ መታከም ከቻለ ከዚህም በላይ 
የምንደምቅበት ጊዜ ይመጣል።

  ጳጉሜን በተመለከተ አንድ ወዳጄ በአንድ 
ወቅት ያጫወተኝን  ላካፍላችሁና ጽሁፌን 
ላጠናቅ  ‹ሁሌ ጳጉሜ ሲመጣ ሌላ ሰው  ነኝ። 
ራሴን ከመቼውም ጊዜ በላይ ልዩና ድንቅ ሆኜ 
የማገኘው በጳጉሜ ማግስት ላይ ነው። ችግሮቼ 
ሁሉ መስተካከል የሚጀምሩት የጳጉሜን 
መምጣት ተከትለው ነው። እያንዳንዱን 
ቀን እየሳኩ እየተደሰትኩ ነው የማሳልፈው። 
አናውቀውም  እንጂ ወርሀ ጳጉሜ ለእኛ 
ለኢትዮጵያውያን ይዞልን የሚመጣው የሆነ 
ጸጋ አለው። ፈጣሪ ራሱ ሳናየውና ሳንሰማው 
በስውር  መጥቶ ምድር ላይ የሚመላለስበት 
ወርም ይመስለኛል›።

እውነት ነው ጳጉሜ ደስ ትላለች። 
ብዙዎቻችን እንደምንለው የሚወደድ፣ 
የሚናፈቅ የሆነ ውብ ገጽ አላት። ከደስታ 
የዘለለ፣  ከፍሰሀ የተለቀ ጸጋን በጉያዋ ሸጉጣለች 
እላለው። የአስራ ሁለት ወር ማብቂያ፣ የአስራ 
ሁለት ወራት መጀመሪያ ስለሆነች የራሷ የሆነ 
የትዝታ ቀለም አላት። 

የብዙ ታሪኮች መጀመሪያ፣ የብዙ ትዝታዎች 
ፍጻሜ ስለሆነች በመምጣቷ ውስጥ እንኖራለን 
በመሄዷ ውስጥም እንተክዛለን።   ጳጉሜ 
የትዝታችን መጀመሪያና ማብቂያ ወር ናት። 
ኢትዮጵያዊነትን በአጭር ቁመት በጠባብ 
ወርድ ይዛ በእያንዳንዳችን ነፍስና  ስጋ ውስጥ 
የበቀለች የትዝታችን ፈርጥ ናት።

ጳጉሜና ኢትዮጵያዊነት
በትረ ሙሴ (መልከ ኢትዮጵ)

ታሪኮቻችንና 
ትውፊቶቻችን እንዳሉ 
ሆነው የዓለም ቀልብ 
የሚስቡ፣ ዘመን ሮጦ 
ያልደረሰበት ብዙ 
መስህብ ያለን ህዝቦች 
ነን። በአንድነት 
መተቃቀፍ ከቻልን 
ከዚህም በላይ 
ለዓለም መደነቂያ 
መሆናችን ይቀጥላል

